
MINUTI

IĊ-CHAIRPERSON (Onor. Alex Muscat): Hawn xi korrezzjonijiet għall-Minuti? L-Onor. Godfrey Farrugia. 

ONOR. GODFREY FARRUGIA: Sur President, f’paġna 2 hemm imniżżel li “Id-diskussjoni dwar dan is-suġġett f’dan l-istadju ntemmet”.  Fl-aħħar laqgħa kellna data meta r-rapport dwar il-fuel stations policy se jkun konkluż min-naħa tal-Awtorità tar-Riżorsi u l-Ambjent? 

IĊ-CHAIRPERSON: Ma jidhirlix li kien hemm, però naf li kien hemm żviluppi fuq is-suġġett; jekk qed nifhem sew, il-bord lesta x-xogħol tiegħu, almenu dak hu l-understanding tiegħi, imma I stand to be corrected. Fil-kas, kif intemmu l-aġenda li għandna llum nistgħu naqblu fuq l-item li jmiss.

DR. LOUISE SPITERI (Kap Eżekuttiv, Awtorità għall-Ambjent u r-Riżorsi): Il-bord suppost irid jagħti l-proposals tiegħu lill-Ministru sas-26 ta’ Marzu. 

ONOR. GODFREY FARRUGIA: Mela qed nifhem li wara s-26 ta’ Marzu nkunu nistgħu niltaqgħu biex niddiskutu s-suġġett.

IĊ-CHAIRPERSON:  Il-Minuti jistgħu jiġu kkonfermati?  (Onor. Membri:  Iva)
 
Il-Minuti tal-Laqgħa Nru. 4 li saret fid-19 ta’ Frar 2018, ġew konfermati. 

IĊ-CHAIRPERSON: Nistgħu ngħaddu mal-ewwel għall-item li għandna fuq l-aġenda llum.













TALBA TAL-ONOR. GODFREY FARRUGIA U L-ONOR. MARLENE FARRUGIA GĦAL DISKUSSJONI DWAR IL-PROPOSTA GĦALL-ESTENZJONI TAŻ-ŻONA INDUSTRIJALI TA’ BULEBEL

IĊ-CHAIRPERSON:  Qed ninnota li għandna attendenza sabiħa marbuta mas-suġġett li għandna għad-diskussjoni llum. Naf li hawn numru ta’ preżentazzjonijiet li huma ppjanati għal-lum u allura nippruvaw, anke biex nirregolaw ruħna, nissettjaw cut off time ta’ x’ħin irridu nkunu fil-Plenarja għall-voti; naħseb li jekk nieqfu għall-ħabta tat-8:30 p.m. ikun tajjeb.  

Għal din il-laqgħa kellna numru ta’ mistednin imma nixtieq li nibda bil-main promoters ta’ dan il-proġett, jiġifieri l-Malta Industrial Parks (MIP). Is-Sur Azzopardi. 

IS-SUR KARL AZZOPARDI (Kap Eżekuttiv, MIP): Sur President, xtaqt nitkellem dwar il-kuntest tal-pjan li qegħdin naraw. Aħna qegħdin nitkellmu fuq il-parti tal-art li ġiet mgħoddija lill-MIP permezz tal-avviż legali tal-2009 bħala possibbilment espansjoni f’termini ta’ art industrijali. Qiegħed ngħaddilkom kopja tal-pjanta li turi ż-zoning kif ukoll kopja tal-avviż legali li rriferejt għalih.  Qabel ma ngħaddu għall-estensjoni li qed tiġi proposta, xtaqt nagħti kuntest fejn tidħol l-art industrijali. 

F’idejja għandi dokument li jagħti spjegazzjoni tal-parks industrijali skont il-lokalità fejn għandna l-ispazju industrijali li llum il-ġurnata hu okkupat, għandna wkoll dik il-kolonna li turi l-proprjetà vakanti li bħalissa qiegħda taqleb is-sidien, u għandna wkoll dik li jgħidulha unbuilt land li hija earmarked li diġà hija allokata, kif ukoll art vakanti li se tifdal bħala bilanċ u li qegħdin nantiċipaw l-użu tagħha fis-sentejn, tliet snin li ġejjin. B’hekk qegħdin nantiċipaw li fit-tliet snin, erba’ snin li ġejjin dak li għandna bħala żoni industrijali se jiġu okkupati in full. B’daqshekk m’aħniex qegħdin neskludu l-fatt li bħala strateġija mhux qed naraw l-art li hemm, pereżempju, Ħal Far li kważi qed tittieħed, però qed naraw ukoll turn arounds, jiġifieri nafu li f’erba’ snin ikollna proprjetajiet li jiġu lura u nerġgħu niġġenerawhom. 

F’dan il-kuntest, bil-figuri li qed nuru qed nantiċipaw li jkun hemm shortfall fl-ispazji industrijali ta’ madwar 40,000 metru, 50,000 metru, li mhux neċessarjament huwa spazju orizzontali imma jista’ jkun spazju vertikali. Għandu jsir studju fuq area A u B, li huma ferm limitati għal ftit aktar minn 30,000 metru, fiż-żona li qiegħda diġà listed bħala espansjoni potenzjali, biex naraw jekk huwiex possibbli u tkun qed tintuża bħala last resort, jiġifieri l-ewwel nokkupaw l-ispazju li diġà għandna, imbagħad inħarsu li nespandu possibbilment hemmhekk. Bħalissa, l-iskema ta’ espansjoni potenzjali tillimita ruħha sal-linja l-ħamra li hemm fuq il-pjanta li għaddejtilkom, jiġifieri li qed ngħidu hu li l-parti s-safra ma tintmissx u nanalizzaw parti A u parti B, li jmissu maż-żona eżistenti. 

IĊ-CHAIRPERSON: U x’inhi l-parti l-blue? 

IS-SUR KARL AZZOPARDI: Il-parti l-blue hija l-estate industrijali eżistenti. 

IĊ-CHAIRPERSON: Qed nifhem sew li l-linja l-ħamra li hija dotted hija l-estensjoni li saret issa? 

IS-SUR KARL AZZOPARDI: Le, hija l-estensjoni li daħlet fl-avviż legali tal-2009. 

IĊ-CHAIRPERSON: Meta qed ngħidu estensjoni, qegħdin infissru l-użu ta’ dak li qiegħed fl-iskema, jew nestendu l-boundaries tal-iskema? 

IS-SUR KARL AZZOPARDI: Estensjoni tfisser art li qiegħda fl-iskema u li hija earmarked for further studies. 

IĊ-CHAIRPERSON: Taf tgħidli kemm hija kbira l-area kollha? 

IS-SUR KARL AZZOPARDI: Bejn wieħed u ieħor 147,000 metru kwadru. Il-parti t’isfel huwa Wied iż-Żrinġ. 

IĊ-CHAIRPERSON: Jekk qed nifhem sew, intom bħalissa qegħdin taraw li l-parti highlighted bl-isfar ma tużawhiex u, se mai, qed tgħidu li tistudjaw il-possibilità ta’ partijiet A u B. 

IS-SUR KARL AZZOPARDI: Iva, però fil-kuntest tal-iskeda li tajt li l-ewwel jimtlew l-estates li diġà għandna. 

IĊ-CHAIRPERSON: X’qed iwassalkom biex tikkunsidraw li tużaw l-ispazji li għadkom m’użajtux bħalissa? 

IS-SUR KARL AZZOPARDI: Ovvjament, l-ispazju li għandna vakanti bħalissa diġà huwa antiċipat li jittieħed għax għandna 91 operatur ġdid li diġà huwa allokat spazju u li qegħdin nintrabtu li nagħtuh kważi 110,000 metrU ta’ spazju.  Dawn kollha qed narawhom deħlin fiż-żona ta’ Ħal Far li huwa l-uniku estate li fadallu dak l-ammont ta’ art. Apparti minn hekk, qegħdin nantiċipaw ukoll volum ta’ madwar 76,000 metru oħra li diġà saret due diligence fuqhom u hemm possibilità ta’ allokazzjoni tagħhom.  Jekk ngħoddu dawn flimkien naslu għal medja ta’ 186,00 metru ieħor ta’ spazju li jrid jiġi allokat fejn, fir-realtà, kull m’għandna llum il-ġurnata, jekk ninkludu din iż-żona, huma 170,000 metru. Bi ppjanar tajjeb nemmnu li b’xi spazju li nġibu lura nistgħu naslu f’kompromess li din iż-żona ma jkollniex bżonnha, però l-ewwel irid isir l-istudju neċessarju biex dejjem ikun hemm dik il-buffer. 

IĊ-CHAIRPERSON: Hawn xi mistoqsijiet mill-Membri tal-Kumitat? L-Onor. Godfrey Farrugia. 

ONOR. GODFREY FARRUGIA: Sur Azzopardi, fil-bidu tad-diskors tiegħek tkellimt dwar il-“possibbilment espansjoni” ta’ din l-art u l-kelma li enfasiżżajt kienet “possibbilment”. Fil-fatt, għalkemm kien ħareġ l-avviż legali fl-2009, fl-2006 din kienet elenkata bħala art li qiegħda taħt studju qabel ma tintuża għall-estensjoni. Nifhem li min-naħa tiegħek inti tħares lejn l-istudju mill-aspett ta’ estate industrijali, imma min-naħa tal-Planning Authority (PA) u min-naħa tal-Environment and Resources Authority (ERA), l-istudji tagħhom għandhom impatti differenti. Jien xtaqt nistaqsi x’impact assessment sar fuq l-art mill-aspett ta’ biodiversità tagħha, mill-aspett agrikolu, mill-aspett uman minħabba ħsejjes u traffiku u fatturi oħrajn li għandhom x’jaqsmu mal-well being tal-bniedem u mal-kapital naturali fejn għandek ftuħ li llum huwa gawdut mill-poplu kemm taż-Żejtun kif ukoll ta’ nħawi oħra. Apparti minn hekk, nafu li hemmhekk hemm ukoll wied u nafu li hemm wirt kulturali jibda mill-oqbra Puniċi, fdalijiet Rumani, għar-Razzett ta’ Perellos, u jibqa’ sejjer wkoll għax-shelters tal-gwerra u għall-kappella Medjevali. Meta ħaristu lejn dan il-proġett u qsamtuh f’A, B u C, xi studju għamiltu min-naħa tagħkom? 

Inti semmejt ukoll li għandkom xi fabbriki vojta li għad iridu jiġu rritornati lilkom f’dawn it-tliet snin, erba’ snin li ġejjin. Kemm hemm minn dawn il-fabbriki vojta u kemm huwa l-footprint tagħhom? Qed insemmi dan għax inti semmejt li min-naħa tagħkom għandkom bżonn  186,000 metru, mentri bħalissa għandkom madwar 170,000 metru. 

Semmejt in-naħa ta’ Ħal Far imma ma semmejtx in-naħa ta’ Ħal-Luqa, b’mod partikolari fejn qabel kien hemm il-waste management, fiż-żona li llum hija industrijali. Minn dik iż-żona industirjali hemm art li mhijiex użata. Dik qed tikkunsidrawha wkoll fl-equation?  U fl-equation qegħdin taraw ukoll jekk l-isports complex ta’ Ħal-Luqa, li huwa tal-MIP, se jingħata lil ħaddieħor u m’intomx qegħdin tużawh għall-użu tagħkom għal skopijiet ekonomiċi? 

Domanda oħra li ridt nagħmel hija:  Għalkemm l-art hija designated kollha tal-MIP, l-aħħar kelma ta’ min hi? Tal-eżekuttiv, tal-Gvern jew tagħkom? 

IS-SUR KARL AZZOPARDI: Fuq l-istudji nista’ nikkonfermalek li s’issa llimitajna dak għan-naħa ekonomika, jiġifieri cost benefit analysis. Ovvjament, qed nikkonfermaw li jekk nillimitawhom għal żoni A u B u jsiru t-terms of reference flimkien mal-PA ħalli jsiru l-istudji speċifiċi fuq hemmhekk. 

Dwar it-tieni punt, fejn tidħol il-Marsa l-ex landfill, diġà qiegħda mmarkata fl-iskeda li pprovdejt, hemm 50,000 metru li qiegħed inkluż bħala żona ta’ unallocated land u allura qegħdin nantiċipaw li se jintużaw għal skopijiet industrijali. Il-parti ta’ fejn se tingħata art għal sports facility hija mmarkata diġà bħala zoning li hemm parti li bilfors trid issir bħala sports facility u allura qed nolqtu ż-żewġ naħat tal-proċess. 

Fejn jirrigwarda art li qed narawha ġejja lura – madwar 20,000 metru kwadru – ovvjament din hija suġġetta għal deċiżjonijiet tal-court cases li għandna, jiġifieri ma nistgħux nantiċipaw dati eżatti ta’ meta jistgħu jkunu għandna, però qegħdin ninkluduhom u kif jiġu lura għandna nistgħu niġġenerawhom. Għalhekk qed ngħid jinħoloq bilanċ li l-174,000 metru li huma requested as against il-186,000 metru li għandna, huwa antiċipat li b’xi mod nistgħu fit-tliet snin li ġejjin inqabbluhom u allura din tiġi the last resort imma tajjeb li jsiru l-istudji issa ħalli jekk tkun tista’ sseħħ ikunu kkonfermati li nħarsu lejn każijiet alternattivi. 

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): Xtaqt nagħmel xi rimarki fuq dak li qal il-kollega. L-ewwel nett, bħala ministru responsabbli mill-ambjent deherli li kelli nidħol fil-kwestjoni u kelli nkontri mal-kollega tiegħi l-Ministru Chris Cardona u mat-team tiegħu u, ovvjament, ħadna nota tal-preokkupazzjoni tan-nies – m’iniex qed ngħid li mhumiex preokkupazzjonijiet leġittimi –  u anke ħadna konsiderazzjoni ta’ x’inhu importanti mill-aspett ambjentali. Minn dak li kien oriġinarjament zoned sabiex isir żvilupp fuqu – u mhux aħna ddeċidejna li jkun hemm estensjoni tal-park industrijali –... 

ONOR. GODFREY FARRUGIA: Fejn hemm ikkunsidrat li jkun hemm estensjoni. 

ONOR. JOSÈ HERRERA: Kienet earmarked biex tiġi kkunsidrata għall-estensjoni. Naħseb li l-kollega tiegħi, il-Ministru Chris Cardona, u t-team tiegħu għamlu sew li meta ġew daharhom mal-ħajt minħabba d-domanda kbira li hemm għall-fabbriki, peress li dik kienet earmarked biex tiġi kkunsidrata, ikkunsidrawha. Wara li kkunsidrawha u tkellimna bħala Ministeru għall-Ambjent u Ministeru għall-Ekonomija u ħadna ħjiel ta’ x’kienu qegħdin jgħidu n-nies hemm barra, mill-ewwel iddeċidew li jikkunsidraw inqas minn kwart it-territorju li fil-bidu kien earmarked biex jiġi kkunsidrat mill-ewwel.   U jien minn hawnhekk nirringrazzja lill-Ministeru għall-Ekonomija li wrew is-sensittività tagħhom għal dak li kien qed jingħad u ddeċidew li tliet kwarti mit-territorju lanqas biss jikkunsidrawh.  U lanqas ma qalu li hemmhekk bilfors se ssir żona industrijali imma qed jgħidu li suppost jikkunsidrawh għax is-sit huwa destinat għal hekk.  Jiġifieri huma se jmorru oltre u se jikkunsidraw biss kwart mit-territorju, imma l-fatt li se jikkunsidrawh ma jfissirx li it is cast in stone. Lili nfurmawni li jekk isibu alternattivi oħra, lesti li jikkunsidrawhom, u l-fatt li se jikkunsidraw dan is-sit, ma jfissirx li awtomatikament se jiġi żviluppat imma jfisser li jridu jsiru l-istudji neċessarji. Nobody lives in an ideal world, però rridu nkunu sostenibbli f’kollox. Irrid ngħid li almenu jien kuntent li fid-diskussjonijiet li saru, min-naħa tal-Ministeru għall-Ekonomija wrew impenn għall-ambjent għax ma kien hemm l-ebda reżistenza, anzi l-oppost, u fejn qabel kien se jiġi kkunsidrat is-sit kollu, issa se jiġi kkunsidrat kwart minnu, li naħseb li huwa pass ‘il quddiem mill-aspett ambjentali. 

Min-naħa l-oħra – u forsi jista’ jlaħħam l-argument il-kollega tiegħi l-Ministru Chris Cardona – hemm l-esiġenzi ekonomiċi li wieħed ma jistax jinjorahom, għax mingħajr investiment u mingħajr esiġenzi ekonomiċi jkollna l-problemi.  Jien min-naħa tiegħi nipprova nimminimizza l-impatt, u qegħdin isiru diskussjonijet bejnietna b’mod informali u b’mod regolari fuq din il-kwestjoni u diġà kuntent li żblokkajna minn dak li kien hemm previst jew dak li kienu qed jaħsbu n-nies hemm barra. Ma nafx jekk il-Ministru Cardona jridx jispjega ftit l-esiġenzi ekonomiċi tal-pajjiż. 

ONOR. CHRIS CARDONA (Ministru għall-Ekonomija, Investiment u Intrapriżi Żgħar): Kif spjega s-CEO tal-MIP, il-bżonnijiet li għandna biex nakkomodaw mhux biss lil dawk li għandhom letter of intent imma wkoll lil dawk li qegħdin fil-queue quddiem Malta Enterprise (ME), inkluż green field projects u foreign direct investment li ġejjin minn barra, huma notevoli. Kulħadd jaf li matul dawn l-aħħar erba’ snin l-MIP allokat mhux inqas minn 500,000 metru kwadru lill-attività ekonomika li ħafna minnha, jew hija ġdida, jew hija espansjoni ta’ dak li kellna qabel. Din iż-żona, kif spjega s-Sur Azzopardi, ġiet f’idejna għax kienet diġà qiegħda hemmhekk. Aħna ma konniex qegħdin infittxu żona li hija green jew ODZ, anzi bil-maqlub, rajna liema huma l-possibilitajiet li għandna readily available minħabba deċiżjonijiet li ttieħdu minn gvernijiet ta’ qabel, u qegħdin nintrabtu li nikkunsidraw biss din iż-żona. Irrid ngħid ukoll, li kif spjega s-Sur Azzopardi, iż-żoni industrijali l-oħrajn, jew huma saturati, jiġifieri l-potenzjal tagħhom huwa massimizzat, jew inkella m’hemmx fejn tista’ tkabbar. Mill-1960, meta bdiet l-attività tal-manifattura u tal-industrija fil-pajjiż, iż-żoni industrijali b’mod ironiku, minflok kibru naqsu. Jekk wieħed iħares lejn Ħal Far jara li dan kien ferm ikbar f’dak li għandu x’jaqsam ma’ industrial zoning milli huwa llum. Min-naħa l-oħra, aħna bħala Gvern – u naħseb din hija l-mistoqsija li twieġeb dak li qed jistaqsi l-Onor. Godfrey Farrugia – għandna responsabilità kbira ħafna bħala Gvern kollettiv li dan l-istudju fuq din iż-żona partikolari ma jkunx wieħed biss li jwassal għal cost benefit analysis. Aħna ma rridux li nużaw żona biss biex tkompli tikber l-ekonomija bi preġudizzju għall-istat ambjentali, soċjali  u residenzjali, kif qal l-Onor. Godfrey Farrugia, għal kwalunkwe kost. Nifhmu s-sensittività ta’ din l-issue, bdejna niltaqgħu ma’ diversi stakeholders, fosthom nies li qegħdin preżenti hawnhekk, kif ukoll rappreżentanti tal-Kunsill Lokali taż-Żejtun, biex nifhmu aktar il-bżonn li jkollna iżjed konoxxenza tas-sensittività ta’ din iż-żona.  Waħda mid-deċiżjonijiet li ħadna mill-bidu nett kienet li l-aktar żoni sensittivi, bħal Wied iż-Żrinġ li qiegħed fil-parti t’isfel ta’ din iż-żona li kienet saret industrial permezz ta’ avviż legali fl-2006 u fl-2009, u anke żoni oħrajn li jista’ jkun li għandhom fdalijiet Puniċi u anke ta’ żmien il-Kavallieri għax dan kien żmien fejn din iż-żona kienet użata għall-militar u għal ċerta sensittività storika, ma jintmissux. Il-garanzija tal-Gvern hija ċara u inekwivoka; żgur li mhux se nkunu aħna li nersqu permezz ta’ żvilupp industrijali lejn dawn l-aktar żoni sensittivi. Min-naħa l-oħra, identifikajna żewġ żoni, li huma mmarkati fil-pjanta bħala A u B, li huma madwar 37,000 metru kwadru li jmissu maż-żona industrijali preżenti ta’ Bulebel, u identifikajnihom mhux għax se nagħmlu applikazzjoni mal-PA, imma biex aħna, li m’aħniex esperti, nikkummissjonaw studju li joħroġ barra mir-remit ekonomiku tagħna għax il-cost benefit analysis nistgħu nagħmluh u nagħmluh tajjeb ħafna, però studji soċjali u ambjentali rridu nagħmluhom permezz ta’ nies li jistgħu jagħtuna parir fuq il-vijabilità agrikola, ambjentali, soċjali, u l-punti l-oħra kollha li qajjem l-Onor. Farrugia fil-bidu. Aħna nippriedkaw li aħna Gvern li jisma’ u żgur li se nżommu kelmitna mhux biss man-nies li se jkun hemm impatt fuqhom għax huma viċin ħafna ta’ din iż-żona industrijali għax huma residenti u ovvjament irridu nagħrfu u napprezzaw l-interess tagħhom, imma wkoll għall-bqija tal-pajjiż. Jekk hemm parti minn din iż-żona li minflok żona industrijali tista’ tiġi trasformata f’post fejn il-Maltin, l-Għawdxin u l-barranin jistgħu jmorru fih u jgawdu l-ġmiel naturali tiegħu, aħna se nkunu minn ta’ quddiem li ngħidu iva,  għax fl-aħħar mill-aħħar għandna d-dover u r-responsabilità enormi li nissalvagwardjaw l-interess ambjentali tal-pajjiż, minbarra dak ekonomiku. 

Naħseb li din id-diskussjoni, minn ċertu punt ġiet f’waqtha għax huwa tajjeb li l-pubbliku jkun infurmat, però ġiet kmieni ħafna fis-sens li l-Gvern fl-ebda stadju ma qal li se jkun hemm xi forma ta’ applikazzjoni li twassal għall-iżvilupp. Kif qal il-Ministru Herrera, s’issa l-Gvern qal biss li se jsir studju soċjali u ambjentali fuq dawn iż-żewġ żoni żgħar, jiġifieri dawk immarkati A u B, biex imbagħad inkunu nistgħu naraw il-parir tal-esperti fiex iwassalna. Żgur li m’iniex qed nara li f’dawn ix-xhur, u naħseb lanqas fis-snin imminenti, se jsir xi tip ta’ żvilupp kif ġieb u laħaq mingħajr ebda konsultazzjoni mal-istakeholders kollha. 

IĊ-CHAIRPERSON:  L-Onor. Azzopardi.

ONOR. JASON AZZOPARDI: Sur Azzopardi, waħda mir-responsabilitajiet tiegħek, li m’għandix dubju li toħloqlok uġigħ ta’ ras, hija li tqabbel it-talbiet mas-supply. F’liema stadju ta’ dawn id-deliberazzjonijiet inġibditlek l-attenzjoni għall-fatt li hemm il-bżonn, li joħroġ mil-liġi, ta’ rapport li jikkwantifika the high agricultural value tal-art? Jiġifieri jien qed nistaqsik jekk kontx aware u f’liema stadju ġejt aware tal-obbligu legali li joħroġ mill-pjan lokali tal-2006. 

IS-SUR KARL AZZOPARDI: Mill-ewwel ġurnata konna nafu li jrid isir dan l-istudju, u dak huwa li qegħdin nitolbu, li jsir l-istudju fuq dawk iż-żoni partikolari. 

ONOR. JASON AZZOPARDI:   U l-ewwel ġurnata tmur lura għal meta? 

IS-SUR KARL AZZOPARDI: L-iskema tindika li jrid isir studju. 

ONOR. JASON AZZOPARDI: Ma fhimtnix.  Meta tgħidli  “mill-ewwel ġurnata”, meta hu dan? 

IS-SUR KARL AZZOPARDI: Sena u tliet xhur ilu, kemm ili CEO. Fil-fatt din tifforma parti minn studju li qegħdin nippjanaw, mhux ta’ Bulebel biss.  Għandek ħafna avenues li qegħdin naraw bħala strateġija; għandna going vertical, għandna l-policy fejn għandna sistema ta’ compliance li qed naraw l-użu eżistenti ta’ ċerti proprjetajiet u kulħadd jaf li proprjetajiet huma sorvolati b’kuntratti jiġifieri mhux faċli ġġib spazju lura, imbagħad għandna studju bħal dan li jekk nistgħu nillimitawh, nillimitawh, però jekk hu possibbli qed narawha bħala waħda mill-avenues. 

ONOR. JASON AZZOPARDI: Fair enough, imma jekk aktar minn sena ilu l-MIP kienet konxja tal-bżonn legali ta’ dan ir-rapport ambjentali, mhijiex mistoqsija naturali li wieħed jistaqsi għalfejn dan l-istudju ma ntalabx aktar minn sena ilu meta kien hemm il-kuxjenza tal-obbligu legali, milli jkun bħala afterthought għax issa se mmorru għal żona iżgħar minn dik oriġinarjament mitluba? Il-loġika tgħidli li jekk se nagħmel studju ambjentali għal żona iżgħar, kemm aktar kien hemm bżonn mill-bidu nett nagħmel l-istudju meta kont qed nara firxa ta’ art ta’ aktar minn 147,000 metru kwadru. 

IS-SUR KARL AZZOPARDI: Aħna dak li nixtiequ, li nagħmlu l-istudju. Ladarba kien hemm din id-diskussjoni mal-kunsill lokali li diġà ltqajna informalment miegħu, nixtiequ illi we contain the studies – għax kollox iqum il-flus – għal dawn il-parcels li qegħdin insemmu aktar milli studju ħolistiku.  Pereżempju, fejn hemm Wied iż-Żrinġ eċċ. kien hemm dan il-feedback u aħna m’aħniex se mmorru nagħmlu studju fuq żona li żgur m’aħniex se mmissu, imma mmorru fuq the immediate area. 

ONOR. CHRIS CARDONA: Onor. Azzopardi, mhux biex ninterrompik, imma ma nafx jekk kontx ċar biżżejjed.  Jien għedt, jew ippruvajt nagħti x’nifhem, li jekk nistgħu ngħaddu mingħajrhom, ngħaddu. Din hija d-direzzjoni politika li għandha l-MIP; jekk nistgħu ngħaddu mingħajrhom ngħaddu. 

ONOR. JOSÈ HERRERA: L-istudji mhux se jsiru fuq it-territorju kollu li kien earmarked biex tiġi esplorata l-possibilità li ssir espansjoni, fejn hemm Wied iż-Żrinġ eċċ.  Dik iż-żona kolha hija eskluża, u ladarba hija eskluża u mhux se jkun hemm estensjoni f’dak it-territorju, allura m’hemmx lok li jsiru studji. Se jsiru studji fl-areas immarkati “A” u “B”, l-ewwel nett biex naraw kif inhi l-pożizzjoni, imma kif qal tajjeb il-Ministru Cardona, ma jfissirx li jekk l-istudji jkunu favorevoli se nużawhom, imma nagħmluhom biex inkunu nafu eżattament the state of play. 

ONOR. JASON AZZOPARDI: Grazzi ħafna, Ministru Herrera.  Forsi jien żbaljat, imma ma naħsibx li l-uniku wieħed li fhimt li meta tħabbret id-deċiżjoni u qamet l-għagħa li qamet ftit tal-ġimgħat ilu, dan ġara għax ġiet ippreżentata bħala fait accompli. 

ONOR. JOSÈ HERRERA: Le. Għandek raġun tinterpretaha hekk, però naħseb kien hemm misunderstanding. 

ONOR. JASON AZZOPARDI: Jekk hawn xi ħadd mill-udjenza li jixtieq jgħaddili rimarka, jiġi hawn, m’għandix diffikultà li tikkontrastjani, tikkritikani, tgħajjarni u tinsulentani, però ejja hawnhekk mal-mejda għax jien qiegħed nitkellem hawnhekk biex nagħmel xogħli kif qed jipprova jagħmel kulħadd. 

ONOR. JOSÈ HERRERA: Jista’ jkun li ngħatat dik l-impressjoni, imma l-punt hu li l-Minsteru għall-Ekonomija, per cortesia – din qatt ma ġrat u għalhekk nixtieq nirringrazzja lill-Ministru Chris Cardona – għax jafu li qed insegwi dawn l-iżviluppi b’mod personali u qed nieħu interess personali, iddeċidew li jiltaqgħu miegħi biex nagħmel ir-rappreżentazzjoni tiegħi, nesprimi l-preokkupazjonijiet tiegħi u nagħti s-suġġerimenti tiegħi, għax kif qed tgħid korrettement, Onor. Azzopoardi, din għandha impatt ekonomiku u ambjentali, u bħala Ministru responsabbli mill-Ambjent ħadt gost li ġejt mistieden sabiex nipparteċipa u nixtieq li Ministri oħra, meta jkollhom kwestjonijiet bħal din, jimxu miegħi kif mexa miegħi l-Ministru Cardona. Li għamlu huma huwa li sabu żona designated biex tiġi esplorata l-possibilità għat-tkabbir, imma ma qalux li se ssir dik bilfors. Qalu li għandhom “din” li hija designated  għal “hekk” u se jesploraw il-possibilità tagħha. 

ONOR. JASON AZZOPARDI: Allura, Ministru, l-istudju ambjentali minn min se jsir u sa meta se jkun konkluż? 

ONOR. JOSÈ HERRERA: Naħseb li studju bħal dak irid isir mir-regolaturi; għal dak li huwa aspett ambjentali jsir studju mill-aspett ambjentali, għal dak li huwa aspett ta’ ppjanar isir studju mill-aspett ta’ ppjanar, mill-aspett ta’.... 

IĊ-CHAIRPERSON: Ħalli nirregolaw ftit ruħna għax naħseb se jkun hawn ammont ta’ kontributi li jridu jsiru.  Naf li hawn il-Perit Ruben Abela u anke l-uffiċjali tal-PA li jixtiequ li jitkellmu. Se nħalli lis-Segretarju Parlamentari Camilleri u lill-Onor. Farrugia jagħmlu intervent qasir, imbagħad xtaqt nistieden lir-rappreżentanti tal-PA sabiex jagħmlu preżentazzjoni qasira. 

ONOR. CLINT CAMILLERI (Segretarju Parlamentari għall-Biedja, Sajd u Drittijiet tal-Annimali): Naħseb li l-Onor. Azzopardi għamel mistoqsijiet importanti ħafna, kemm lis-Sur Karl Azzopardi kif ukoll lill-Ministru Herrera, però l-istess mistoqsijiet li għamel hu, jien se nagħmilhom lilu.  Pereżempju, jien nistaqsih x’wasslu biex jiffirma l-avviż legali fl-2009 biex jagħmel din iż-żona agrikola earmarked għall-iżvilupp u l-estensjoni tal-fabbriki. Għax li niġu hawnhekk u ngħidu li kollox huwa ppjanat meta qegħdin naraw b’mod ċar kif diġà tliet kwarti miż-żona se tkun eliminata, anke mill-possibilità li jsir estensjoni fuqha...  L-istudji se jsiru biss fuq l-areas immarkati “A” u “B”, però jien nixtieq inkun naf jekk l-Onor. Azzopardi għamilx xi studju ambjentali qabel iffirma l-avviż legali sabiex jagħmel din tkun earmarked għall-estensjoni. 

ONOR. JASON AZZOPARDI: Jien m’għandix diffikultà li noqogħdu nilagħbu għall-gallerija. L-ewwel nett, inti taf li l-art ilha committed mill-1988, u dan imissek tgħidu. It-tieni, ma kontx jien li ffirmajtu, imma kien il-Ministru għall-Ekonomija. It-tielet, kienet deċiżjoni tal-Kabinett mhux ta’ individwu wieħed, u r-raba’, dak kollu li jien iffirmajt u li kont parteċipi fih ma jneħħi qatt l-obbligu legali li kien hemm fl-2006 li jsir rapport, u r-rapport m’għandux isir issa bħala afterthought biex nidhru li taparsi qed nagħmlu rapport meta r-rapport imissu sar fil-bidu. 

ONOR. CLINT CAMILLERI: Qed tikkonferma li intom għamiltuha earmarked, imbagħad tiġi hawnhekk tgħid li bil-kemm mhux se jeħel il-Ministru Cardona wara… 

ONOR. JASON AZZOPARDI: Għax hu... 

ONOR. CLINT CAMILLERI: Jien ma nterrompejtekx.  Ejjew ngħidu l-affarijiet kif inhuma. Jekk din ġiet earmarked minnek u mill-Kabinett li kont qed tifforma parti minnu… 

ONOR. JASON AZZOPARDI: Ma ġietx earmarked minni. 

ONOR. CLINT CAMILLERI:  Jekk se tibqa’ tinterrompini...

ONOR. JASON AZZOPARDI:  Mela jiena nista’ nħallik tigdeb fuqi!? Le, Segretarju Parlamentari, ma ġietx earmarked minni. 

IĊ-CHAIRPERSON: Onor. Azzopardi, l-Onor. Camilleri qed jgħid li ġiet earmarked mill-Kabinett ta’ dak iż-żmien. 

ONOR. CLINT CAMILLERI:  Mr Chairman, hu ma qalx li kienet deċiżjoni tal-Kabinett? 

ONOR. JASON AZZOPARDI: Jien għedt li ġiet deċiża mill-Kabinett, imma mhux minni personali. 

ONOR. CLINT CAMILLERI: Le, mhux minnek personali, imma mill-Kabinett li kont tifforma parti minnu. 

ONOR. JASON AZZOPARDI: L-obbligu legali... 

ONOR. CLINT CAMILLERI:  Onor. Azzopardi, jekk se tkompli tinterrompini allura oqgħod tkellem waħdek! Jien qed nistaqsik jekk meta l-Kabinett, li int kont tifforma parti minnu, għamiltu earmarking ta’ din iż-żona kollha sabiex possibilment tiġi kkunsidrata għall-estensjoni tal-fabbriki, għamiltux dan l-istudju ambjentali u dawn iċ-checks kollha.  Ikkonsultajtu mal-poplu?  Staqsejtu dwar l-impatt agrikolu u ambjentali  fuq dan kollu? 

ONOR. JASON AZZOPARDI: Segretarju Parlamentari, jew ma fhimtx, jew apposta qed iddawwar il-kliem. Dak li sar fl-2009 kien iswed fuq l-abjad always subject to 2006 local plan obbligations at law.

ONOR. CLINT CAMILLERI: Il-local plan tal-2006, jiġifieri dakinhar li intom tajtu l-estensjoni tal-art li kienet ODZ u daħħaltuha fl-iżvilupp?  Għal dak qed tirriferi?   
ONOR. JASON AZZOPARDI: Onor. Camilleri, minn meta nħtart Segretarju Parlamentari x’għamilt inti biex din l-art ma tibqax żona industrijali? X’għamilt? Int qiegħed fil-poter illum!

ONOR. CLINT CAMILLERI: Jien nifforma parti mill-Ministeru tal-Ministru Josè Herrera. Tkellimna flimkien fuq din l-art, u l-Ministru Herrera imbagħad avviċina lill-Ministru Chris Cardona, fejn flimkien qegħdin jaraw kif inaqqsu l-impatt ta’ dak li intom immarkajtu għall-estensjoni. Dik hija l-verità!

ONOR. JASON AZZOPARDI: Fejn qiegħed ir-rapport ambjentali?

ONOR. CLINT CAMILLERI: Għax m’għamiltux inti r-rapport meta daħħaltha fl-extension?
ONOR. JASON AZZOPARDI: Ma kienx hemm il-ħtieġa li jsir rapport dak iż-żmien.

ONOR. CLINT CAMILLERI: Għaliex ma kienx hemm bżonn?

ONOR. JASON AZZOPARDI:  Għax ma kien hemm l-ebda ħsieb...

ONOR. CLINT CAMILLERI: Aħna diġà neħħejna 75% ta’ dak li int u sħabek tal-Kabinett approvajtu għall-estensjoni.

ONOR. JASON AZZOPARDI:  Skużi? X’għamiltu?

ONOR. CLINT CAMILLERI: Jien li naf li ġara fl-2006 huwa li żidtu ż-żona tal-iżvilupp b’mod rampanti u sejjaħtulha rationalisation! Dak li ġara!

ONOR. JASON AZZOPARDI: Onorevoli Segretarju Parlamentari, nagħmillek stedina formali li għandna naqblu li aħna bħala Oppożizzjoni nkunu qegħdin...

IĊ-CHAIRPERSON: Tridux insejħu lill-uffiċjali tal-PA fuq il-mejda sabiex jgħidulna huma meta daħlet fl-iskema din l-art?

ONOR. JASON AZZOPARDI: Aħjar! Lupus in fabola. Grazzi, Sur President.

IĊ-CHAIRPERSON:  Nitlob lir-rappreżentanti tal-PA sabiex jiġu fuq il-mejda u jagħtu rendikont qasir fuq meta din l-art daħlet fl-iskema. Però qabel jixtieq jagħmel intervent l-Onor. Godfrey Farrugia.

ONOR. GODFREY FARRUGIA: Nirringrazzja lill-Ministru Cardona u nifhem x’qed jgħid hu u l-Ministru Herrera, ċioè li qegħdin f’punt ta’ saturazzjoni f’dak li għandu x’jaqsam ma’ sostenibilità ekonomika u ambjentali. Dawn huma ż-żewġ kefef li għandna. Qiegħed nifhem ċar u tond id-diffikultà li għandu l-Gvern. Nifhem ukoll li din hija deċiżjoni li tittieħed fil-mument, anke skont il-population dynamics u d-demografija li għandna f’pajjiżna. Huwa għalhekk li mill-1988 ‘l hawn, imbagħad mill-2006 u 2009, tħalliet fuq l-ixkaffa għar-rapport innifsu. Qiegħed nifhem sew allura li jekk min-naħa tal-MIP se jikkunsidraw żoni A u B, dan ifisser li żona Ċ se titneħħa darba għal dejjem minn fuq il-local plan tal-2006-2009 u ma jkunx hemm aktar il-possibilità ta’ espansjoni? Nifhem sew li jekk żoni A u B se jiġu kkunsidrati u se jsir ir-rapport, dan ifisser li żona Ċ kollha se titħalla għall-prosperità ta’ sostenn ambjentali?

ONOR. JASON AZZOPARDI: Fil-fatt dak huwa proprju li kont se nistaqsi lis-Segretarju Parlamentari Camilleri. Aħna, bħala Oppożizzjoni – u nieħu gost li anke l-Onor. Farrugia għandu l-istess ħsieb – naħsbu li l-aħjar ħaġa, biex inserrħu moħħ kulħadd għall-ġejjieni, tkun li jiġi emendat il-local plan għax billi wieħed jgħid li issa mhux se nikkunsidrawha, xorta għadha parti miż-żona industrijali.

IĊ-CHAIRPERSON:  Il-Ministru Cardona.

ONOR. CHRIS CARDONA: Jien se nirrispondi skont ir-remit u l-portafoll li responsabbli minnu jien. Irrid ngħid li naqbel ma’ dak li qiegħed jissuġġerixxi l-Onor. Godfrey Farrugia; qed nifhem li b’żona C irid ifisser il-parti s-safra kollha, li fil-legend hija mniżżla bħala agricultural and heritage trail, li hija ta’ madwar 100,000 metru kwadru.  Iva, dik iż-żona kollha mhix se tiġi kkunsidrata mill-MIP u mill-Gvern bħala li huwa possibbli li tiġi żviluppata, imma se titħalla fl-istat prestin li tinsab fih illum.

IĊ-CHAIRPERSON: Ministru, nifhem li din l-art iddaħħlet fi skema biex testendu l-industrial estate ta’ Bulebel fl-2006. Jiġifieri llum qed tikkunsidraw li ammont sostanzjali minnha ma jibqax jiġi kkunsidrat għall-iżvilupp industrijali?

ONOR. CHRIS CARDONA: Iva, nikkonferma li deċiżjoni li kien ħa qabel il-Gvern Nazzjonalista, li fl-opinjoni tagħna hija waħda insensittiva għall-importanza agrikola, rurali u soċjali ta’ din iż-żona,  bħala Ministru tal-Gvern qed nirrikkmanda li tiġi reversed.

ONOR. JOSÈ HERRERA: Jien, bħala Ministru responsabbli mill-ambjent nista’ nikkonferma li l-intenzjoni tagħna hi li dik il-parti li kienet iddaħħlet f’dik iż-żona tiġi eskluża minn dik iż-żona biex tiġi salvagwardjata għall-ġenerazzjonijiet futuri. 

ONOR. CLINT CAMILLERI: Jien naqbel mal-Ministri sħabi li din iż-żona agrikola, għandha tiġi reversed, u żball li għamel ħaddieħor inkunu aħna wkoll li nikkorreġuh. Jien nixtieq nistaqsi lis-CEO jispjegalna xi jgħid l-avviż legali tal-2009.

IS-SUR KARL AZZOPARDI:  Avviż Legali 87/2010 jgħid “The land referred to in Article 2 of this Order is the following, that is to say an area of land, including any building thereon, at Żejtun show bordered in red on L.D. Plan 8/92/3, which plan is enrolled in the Records of Notary Doctor Vincent Miceli by virtue of a deed of the 12th June 1995”.

IĊ-CHAIRPERSON: Meta għaddiet dik l-art?

IS-SUR KARL AZZOPARDI: Ġiet transfered fl-2010 u ġiet effettiva minn Diċembru.

IĊ-CHAIRPERSON: Għaddiet din l-art li qed nitkellmu fuqha llum?

IS-SUR KARL AZZOPARDI: Iva, għaddiet lill-MIP.

IĊ-CHAIRPERSON: Biex tkunu tistgħu tiżviluppawha.

IS-SUR KARL AZZOPARDI: Hekk hu.

ONOR. GODFREY FARRUGIA: Li ma nistax nifhem huwa għalfejn, jekk żona C mhijiex se tingħata lura, fil-frattemp il-bdiewa jirċievu l-eviction orders u ta’ żgumbrament.
ONOR. JASON AZZOPARDI: Hekk hu! U marru l-pulizija!

ONOR. RODERICK GALDES (Segretarju Parlamentari għall-Akkomodazzjoni Soċjali):  Issa dan x’għandu x’jaqsam?

ONOR. GODFREY FARRUGIA: Għalhekk qed ngħid jien! Jekk l-intenzjoni tal-Gvern  hija ġenwina u tajba, għalfejn il-bdiewa qed jirċievu l-eviction orders?

ONOR. RODERICK GALDES: Sur President, ħalli nagħmel punt ta’ kjarfika għax dak iż-żmien li ttieħdu ċerti deċiżjonijiet jien kont fuq il-bord tal-Malta Environment and Planning Authority (MEPA) u  kont wieħed minn dawk li kkumbattejt kontra l-extensions taż-żoni ta’ żvilupp. Irrid infakkar li aħna konna kkritikajna biċ-ċar il-fatt li kienet ittieħdet id-deċiżjoni li art kbira daqs ir-raħal tas-Siġġiewi, li qabel ma kenitx mittiefsa, kien se jsir fuqha espansjoni tal-bini.

ONOR. GODFREY FARRUGIA: Hekk hu.

ONOR. RODERICK GALDES: Aħna m’aħniex qegħdin hawnhekk nitkellmu fuq art li qed niddeċiedu li se ndaħħluha fiż-żona tal-bini, imma fuq ħaġa li saret 12-il sena ilu!

ONOR. GODFREY FARRUGIA: Biex tiġi studjata.

ONOR. RODERICK GALDES: Mhux biex tiġi studjata, ġiet kommessa għall-iżvilupp! (Interruzzjonijiet) Onorevoli, ejjew nifhmu xi tfisser bejn li jkollok żona agrikola li hija protetta bl-ODZ, u art li tista’ tapplika fuqha għall-iżvilupp imma li tista’ tagħmel studju fuqha u tiġġustifika.

ONOR. JASON AZZOPARDI: Tista!? 

ONOR. RODERICK GALDES: Iva, tista’! Skont dak li hemm fil-local plans.

ONOR. JASON AZZOPARDI: Onor. Galdes, mhux tista’, imma obbligat li tagħmlu.

ONOR. CLINT CAMILLERI: Onor. Azzopardi, għaliex m’għamiltux int?

ONOR. RODERICK GALDES:  Onor. Azzopardi, inti xorta tajtha għall-iżvilupp taħt il-pjan regolatur li kellna dak iż-żmien! Wara l-2008 aħna xorta bqajna nivvutaw kontra ċerti deċiżjonijiet ta’ żvilupp li kien qed isir fir-rationalisation schemes, però jibqa’ l-fatt li għaxar snin, 12-il sena ilu, il-Gvern ta’ dak iż-żmien iddeċieda li din l-art jagħtiha għall-espansjoni industrijali. Qegħdin hawn biex nippruvaw insibu soluzzjoni ħalli l-impatt li ġie kkreat dak iż-żmien ma jkunx daqstant qawwi!

ONOR. JOSÈ HERRERA: Mr Chairman, xtaqt nagħmel intervent qasir għax dalwaqt se jkolli bżonn nitlaq. Jien naħseb li lin-nies li hawn preżenti, u lil dawk li qegħdin isegwu dan id-dibattitu, ma jinteressahomx id-dibattitu politiku ta’ bejnietna, li wieħed jagħti daqqa ta’ sieq lil dak u l-ieħor jagħtih daqqa ta’ sieq lura, imma jinteressahom minn x’inhi l-pożizzjoni llum.  U l-pożizzjoni llum hi li l-Gvern kien qed jikkunsidra dik iż-żona kollha, għax hekk kellu jagħmel, imma sema’ l-għagħa tan-nies – u l-NGOs u l-poplu għandhom dritt isemmgħu leħinhom u l-Gvern għandu obbligu morali u legali li jagħti piż u widen lil dak li jkunu qegħdin jgħidu n-nies għax dik hija d-demokrazija – kien hemm dibattitu intern bejn il-Ministeru responsabbli mill-ambjent u dak responsabbli mill-ekonomija, u llum qegħdin hawnhekk b’pożizzjoni ċara fejn qed ngħidu li 75% tat-territorju li kien kommess li ssir riċerka fuqu biex naraw nistgħux inkomplu nespanduh, se nergġħu naqilgħuh mill-possibilità ta’ żvilupp, biex b’hekk inserrħu ras in-nies li se nipperpetraw il-protezzjoni għall-ġenerazzjonijiet futuri, u fuq il-biċċa l-oħra se jsir studju sabiex wieħed jara jekk għandux isir l-iżvilupp fiha jew le. Naħseb li dak huwa l-qofol tal-istorja u naħseb li din hija l-informazzjoni li jridu n-nies hemm barra.

IĊ-CHAIRPERSON: Nirringrazzjak.  Perit Borg, saret ħafna riferenza għall-estensjoni tal-art fl-2006. Tista’, jekk jogħġbok, tagħtina ftit l-istorja tal-ippjanar ta’ din il-biċċa art?

IL-PERIT CHRISTOPHER BORG (Direttur tal-Ippjanar, Awtorità tal-Ippjanar): Jekk wieħed anke jaqra l-policy SMZN 02 jara li in a nutshell, din tgħid li qed tieħu on board dak li kien ġie stabbilit bit-temporary provision schemes tal-1988, fejn hemmhekk kien stabbilit il-boundary ta’ dan l-estate. Il-pjan lokali jgħid ukoll, f’policy SMAG 01, li l-art agrikola – u l-pjan identifika li fis-south l-art agrikola hija kollha importanti – wieħed għandu kemm jista’ jkun jipproteġiha. Policy SMZN 02 tgħid li wieħed irid jistudja l-art agrikola anke bħala reminder għall-policy ġenerali fuq l-art agrikola kollha li tkopri n-nofsinhar ta’ Malta. Meta wieħed se jkun qiegħed imur biex jikkunsidra estensjoni taż-żona industrijali, allura wieħed għandu jiftakar li hemmhekk hemm art agrikola, u skont il-policy, jekk on the basis of an initial agricultural assessment ikun ġie determinat li hemm art agrikola importanti, allura trid tiġi studjata fid-dettall biex wieħed jivverifika jekk din l-art hijiex daqshekk importanti jew le.

IĊ-CHAIRPERSON: Il-local plan li qed tikkwota minnu huwa tal-2006. Effettivament x’ġara imbagħad fl-2006 fuq din l-art?

IL-PERIT CHRISTOPHER BORG: Iva, u jirriferi għat-temporary provision schemes.  F’idejja għandi l-iskema tal-1988, li qiegħda turi l-estate; il-kaxxi juru l-fabbriki eżistenti dak iż-żmien, imbagħad hemm art oħra li għadha vojta. Dak l-istess boundary ttieħed on board fil-pjan lokali tal-2006, fejn qed tiġi ndikata bil-blu skur, l-art fejn hemm l-estate eżistenti, plus hemm l-estenzjoni li qiegħda mdawwra bl-aħdar fejn irid isir l-istudju agrikolu. Però hemm ukoll il-boundary l-aħmar, li qed jgħid li kemm-il darba jkun hemm dan l-istudju agrikolu li jgħid li l-art mhijiex importanti, allura l-estate jista’ jestendi sal-boundary l-aħmar, dak li kien definit fl-1988.

IĊ-CHAIRPERSON: Jekk qed nifhem sew, fl-2006 ġie kristallizzat li l-iżvilupp, suġġett għal studju, jista’ jsir fiż-żona li qed nitkellmu fuqu llum.

IL-PERIT CHRISTOPHER BORG: Hekk hu.

IĊ-CHAIRPERSON:  L-Onor. Godfrey Farrugia.

ONOR. GODFREY FARRUGIA: Qed nitkellmu fuq l-1988 u llum qegħdin fl-2018. Għandna wkoll direzzjoni politika li toħroġ mill-iStrategic Plan for Environment and Development (SPED) dwar l-użu ta’ art ODZ jew rurali, li tagħti perspettiva totalment differenti mill-aspett ta’ direzzjoni politika għall-mod kif nistgħu nużaw art bħal din. Min-naħa tal-PA, meta għandkom dik id-direzzjoni politika tal-iSPED, plus il-possibilità ta’ studju li jrid isir jekk din l-art għandhiex tittieħed jew le, ma jfissirx li l-art kollha, li tinkludi l-areas A, B, u C lanqas biss m’għandha tiġi kkunsidrata?

IL-PERIT CHRISTOPHER BORG: Dejjem jekk m’iniex sejjer żball, l-iSPED jipprovdi wkoll għal ċirkostanzi fejn wieħed jista’ jestendi ż-żoni industrijali. Apparti hekk, il-pjan lokali, li għadu viġenti, qiegħed jidħol iktar fid-dettall.

IĊ-CHAIRPERSON: Din l-art bħalissa qiegħda fi skema biex tiġi kkunsidrata.

IL-PERIT CHRISTOPHER BORG: Hekk hu.

ONOR. RODERICK GALDES: L-istudju li qed titkellem fuqu l-policy, x’tip ta’ studju hu? Pereżempju, kemm se jkollhom dħul il-bdiewa versus l-economic gain tal-industrija? Jew inkella studju dwar x’hemm li għandna nipproteġu?

IL-PERIT CHRISTOPHER BORG: Jien qed nifhem, anke skont id-Dipartiment tal-Agrikoltura, li l-istudju għandu jsir fuq il-kwalità tar-raba’.

IĊ-CHAIRPERSON:  L-Onor. Bartolo.
 
ONOR. CLAYTON BARTOLO: Perit, jiġifieri qed tikkonferma li meta dik l-art iddaħħlet biex tkun ikkunsidrata għall-estenzjoni tal-iżvilupp ma sar ebda studju mill-Gvern ta’ dak iż-żmien?

IL-PERIT CHRISTOPHER BORG: Kulma tindika l-policy, jew l-ispjega tagħha, kien initial agricultural assessment. Qiegħed nikkwota mill-policy.

ONOR. CLAYTON BARTOLO: Jiġifieri għad irid isir studju.

IL-PERIT CHRISTOPHER BORG: Iva.

ONOR. CLAYTON BARTOLO: U dak iż-żmien ma kienx sar.

IL-PERIT CHRISTOPHER BORG: Le, dak iż-żmien ma kienx sar studju dettaljat.

ONOR. CLAYTON BARTOLO: Sur Azzopardi, ħafna drabi meta ngħidu li l-MIP tagħti l-art, ċerti nies jifhmu li bħal meta qbadt u tajt biċċa art, meta fil-verità jkun hemm proċess biex wieħed jasal li jieħu art mingħand l-MIP. Tista’ tispjega, anke għall-benefiċċju ta’ Membri fuq dan il-Kumitat li forsi ma jafux kif jaħdem dan il-proċess, fiex jikkonsisti dan il-proċess?

IS-SUR KARL AZZOPARDI: Ovvjament il-proċess jinvolvi applikazzjoni ma’ Malta Enterprise. L-istadju fejn aħna nidħlu għall-allokazzjoni jiddependi ħafna mid-due diligence li jsir hemm, u li l-operat jiġi approvat min-naħa tagħhom.

ONOR. JASON AZZOPARDI: Perit Borg, jekk fhimt sew, meta kont qiegħed tispjega l-kuntest tal-obbligu li joħroġ mil-local plan tal-2006, inti għedt li dak ir-rapport jeżamina l-kwalità tar-raba’ tal-art in kwestjoni. Korrett?

IL-PERIT CHRISTOPHER BORG: Ma nifhimx fl-agrikoltura, imma nimmaġina li l-istudju jrid isir fuq l-importanza tal-agricultural land.

ONOR. JASON AZZOPARDI: As regards the extent of the land over which the report needs to be done, aktar qabel inti wżajt il-frażi “fuq l-art kollha”. Jiġifieri l-art kollha indikata hija kkunsidrata bħala a high value agricultural land li timmerita dak l-istudju?

IL-PERIT CHRISTOPHER BORG: Jien għandi l-pjanta tal-pjan lokali li qed turi fejn jista’ jespandi l-estate. Jekk se jsir xi ħaġa ġo fiha jrid isir studju fuqha kollha.

ONOR. JASON AZZOPARDI: Jiġifieri l-art kollha hija suġġetta għall-obbligu tar-rapport li jivvaluta l-kwalità tar-raba’, mhux parti minnha. Korrett? 

IL-PERIT CHRISTOPHER BORG: Nimmaġina li min kien qed jikteb il-policy dak iż-żmien, jiġifieri fl-2006, kien qed jikkontempla li dik l-art kollha se tittieħed f’daqqa; m’hemmx speċifikat li jekk tkun se tittieħed biċċa, isir studju fuq biċċa, u jekk tkun se tittieħed kollha, isir studju fuq l-art kollha.

ONOR. JASON AZZOPARDI: Mela l-obbligu li hemm fil-local plan tal-2006 huwa fuq l-art kollha.

IL-PERIT CHRISTOPHER BORG: Fuq x’se jiġri ġo dik l-art. Mingħajr ma nkun sarkastiku ngħid li ma naħsibx li min kien qed jikteb il-policy fl-2006 kellu f’moħħu biċċa, jew oħra, imma kien qed jara li jsir agricultural assessment jekk l-art possibilment tittieħed kollha.

ONOR. JASON AZZOPARDI: Can you walk me through l-proċess li jrid jiġi segwit jekk tittieħed id-deċiżjoni li qualsiasi parti minn din l-art ma tibqax schemed bħala industrial u ssir green area? Dan huwa Kumitat li għandu ċerti responsabilitajiet ukoll bil-liġi. Il-PA tiġi b’talba formali quddiem dan il-Kumitat, biex imbagħad jiġi emendat il-local plan jew il-liġi?

IL-PERIT CHRISTOPHER BORG: Teżisti proċedura stabbilita mil-liġi, jekk fuq talba tal-Gvern jew fuq inizjattiva tal-kunsill tal-PA, dejjem bl-approvazzjoni tal-Gvern, tinbidel il-policy. Il-policy tgħid ċar li jekk jinstab li l-art hija importanti għall-agrikultura, allura l-estate ma jistax jestendi ġewwa fiha.

ONOR. JASON AZZOPARDI: Mela allura, skont kif qed tgħid inti, hemmhekk għandna speċi ta’ veto. Fil-fatt you are nodding, li jfisser li hekk hu.  Jiġifieri jekk mir-rapport jirriżulta li l-art fil-fatt għandha ċertu valur agrikolu qawwi, the matter stops there.

IL-PERIT CHRISTOPHER BORG: Hekk tagħti x’tifhem il-policy.  Fil-fatt naħseb li jkun aħjar jekk naqraha ħalli kulħadd ikun jaf xi tgħid:

“The land identified on the Bulebel Industrial Policy Map ZN3, which was designated as part of the Industrial Estate in the 1988 Temporary Provision Schemes, is recommended for further study to determine the agricultural value of the area before any additional industrial development can be permitted. The land designated for industrial use is identified on the same policy map.

MEPA would require the provision of an adequate landscaped buffer, not less than 6 metres, around the perimeter of the estate, particularly along sites which are in proximity of residential areas and in those cases where a redevelopment of the site is being considered.

29.4.4 On the basis of an initial agricultural assessment carried out by the Department of Agriculture, the designated industrial land has been identified as being land of high-grade agricultural value. The land is also within the valley system of Wied iż-Żrinġ. The amount of land in question is close to 157,000 m2.”

Jiġifieri jien nifhem li jekk jiġi skopert li din l-art hija daqshekk importanti għall-agrikultura, allura wieħed jibda jiffaċċja problema jekk jiġi biex jiżviluppaha.

ONOR. JASON AZZOPARDI: Kemm jieħu żmien jekk ikun hemm talba triggered mill-awtorità kompetenti, li allura nifhem li hija l-PA, approvata mill-Eżekuttiv, li tiġi hawnhekk, imbagħad tmur fil-Plenarja, sabiex art li hija meqjusa bħala high grade agriculture tinqala’ ‘l barra u ma tibqax schemed, u allura nserrħu moħħna li qatt ma tista’ tiġi kkontemplata għal ċertu żvilupp?

IL-PERIT CHRISTOPHER BORG: Jekk tieħu ż-żmien tal-konsultazzjoni pubblika, li huwa minimu ta’ sitt ġimgħat...

ONOR. JASON AZZOPARDI: Għandek sitt xhur?

IL-PERIT CHRISTOPHER BORG: Iva, naħseb li tridhom sitt xhur.

ONOR. JASON AZZOPARDI:  Jiġifieri sa sitt xhur jista’ jiġi mibdi u konkluż il-proċess biex jiġi emendat il-local plan fuq din iż-żona partikalori?

IL-PERIT CHRISTOPHER BORG: Iva, tridhom sitt xhur.

IĊ-CHAIRPERSON:  Grazzi.  Naf li għandna żewġ preżentazzjonijiet u għalhekk nitlob lill-persuni li se jagħmluhom sabiex jersqu madwar il-mejda. 

Il-Perit Ruben Abela.

IL-PERIT RUBEN ABELA (f’isem l-Għaqda Wirt iż-Żejtun): L-ewwel nett nirringrazzjakom, Onorevoli Membri, ta’ din l-opportunità u l-unur li qed tagħtuna li niddiskutu magħkom. Ikolli ngħid li dan l-eżerċizzju kien xi ħaġa pożittiva għalina għax kieku ma nqalax li nqala’, ma konniex niffukaw fuq dik iż-żona u l-affarijiet li skoprejna f’dawn l-aħħar erba’ ġimgħat, ma konniex insibuhom. Jiġifieri kull deni ħudu b’ġid! Barra minn hekk, li kieku ma ġewx servuti l-eviction orders lill-bdiewa, kieku aħna konna ngħidu li m’hemmx urġenza biex inqajmu l-kwestjoni, imma l-fatt li l-bdiewa rċevew l-eviction orders li fi żmien xahar iridu jwarrbu mir-raba’ tagħhom, għedna li  hija xi ħaġa mgħaġġla u allura bilfors kellna nibdew naħdmu fuqha. 

Irrid ngħid li l-ewwel indikazzjonijiet li kellna mill-bdiewa li kien hemm ta’ surveyors iduru fiż-żona, kien fl-2015, però kien proprju fl-aħħar tal-2017 li huma rċevew dawn l-ittri. Biex nagħti naqra background tal-għaqda tagħna, Wirt iż-Żejtun, ngħid li din ilha mwaqqfa biss mill-2010, u allura l-argumenti li kien hemm ta’ għalfejn ma tkellimniex qabel, ma jreġux għax ovvjament ma stajniex għas-sempliċi raġuni li ma konniex imwaqqfin bħala għaqda. Il-mission statement tagħna huwa biex inkunu proattivi kemm nistgħu biex inqanqlu fost in-nies l-apprezzament għall-wirt storiku u ambjentali. Fil-fatt aħna nieħdu numru ta’ inizjattivi biex lill-pubbliku in ġenerali nressquh eqreb lejn dan il-wirt biex ngħinuh japprezzah. Fil-fatt, kull sentejn aħna norganizzaw simpożju fejn il-papers li jiġu ppreżentati, nippubblikawhom – nista’ ndawwarhom għall-benefiċċju tal-Membri; l-Onor. Muscat fil-fatt kien preżenti għal wieħed minn dawn il-simpożji u anke ppreżenta paper  – u fihom ma noħorġux biss b’dak li nsibu, imma noħorġu anke bi proposti. Fil-fatt il-papers li għaddejtilkom ġew ippreżentati f’simpożju fejn iffukajna fuq ix-Xlokk ta’ Malta – minkejja li aħna għaqda lokali fiż-Żejtun, jinteressana wkoll l-inħawi ta’ madwarna – fejn ħriġna s-sabiħ ta’ din iż-żona, il-kosta, l-agrikultura u l-wirt reliġjuż, imbagħad fl-aħħar spiċċajna b’numru ta’ proposti ekonomiċi ta’ kif fix-Xlokk ta’ Malta għandu jkun hemm impetus ekonomiku biex jitjieb il-livell tal-għejxien, u jkun hemm attrazzjonijiet b’mod differenti minn inħawi oħrajn. Dak huwa r-remit tagħna bħala għaqda. Niġi fuq l-inħawi ta’ Buleben. 

Issemmiet il-ħtieġa ta’ studji, li jirrikjedu spejjeż. Kif tistgħu taraw, wara din il-preżentazzjoni, f’temp ta’ erba’ ġimgħat, mir-riżorsi li għandna, b’għajnuna ta’ diversi voluntiera li sibna u għenuna, uħud minnhom qegħdin hawnhekk, identifikajna diversi assi li aħna qed insejħulhom assi soċjali, għaliex jekk hemm wirt kulturali huwa wirt soċjali, jekk hemm wirt agrikolu huwa wirt soċjali, jekk hemm wirt ambjentali għandu impatt soċjali wkoll, jiġifieri kollox jaqa’ taħt il-qafas soċjali. Ħalli nibda bl-istorja ta’ dan l-iżvilupp. 

Iż-żona industrijali ta’ Buleben bdiet fis-snin sittin u baqgħet tiġi żviluppata fis-snin sebgħin u tmenin. Jekk immorru lura fis-snin sittin naraw li l-proposta taż-żona industrijali ta’ Buleben kienet tibqa’ sejra sa’ Tal-Barrani u saż-Żejtun, jiġifieri kienet enormi. Mis-snin sittin ma baqgħetx tiġi aċċettata l-qbiela mingħand il-bdiewa bħala prekawzjoni għall-iżvilupp ta’ żona industrijali.

IĊ-CHAIRPERSON: Però, baqgħu jitħallew jaħdmu l-art.

IL-PERIT RUBEN ABELA: Iva, baqgħu jitħallew jaħdmu l-art u r-raba’ hemmhekk. Fl-iskema tal-1988 l-iżvilupp ta’ Buleben ġie limitat għal dak muri mill-Perit Borg hawnhekk, però baqa’ white area. Fl-ippjanar, meta jkun white area ma jfissirx li awtomatikament tista’ tinbena; ma kienx miżbugħ vjola, li allura jindika zoning industrijali.  Fit-temporary provision schemes li rajtu hawnhekk kien white area, jiġifieri kieku xi ħadd applika biex jibni fabbrika hemmhekk, ma kienx jingħatalu permess.

IĊ-CHAIRPERSON: Sal-1988.

IL-PERIT RUBEN ABELA: Le, sal-2006. Tant hu hekk li fl-1994 saret applikazzjoni mill-Brandstätter, biex jibnu parti sostanzjali minn din iż-żona.  Huma kienu ntalbu biex jibdew l-istudji min-naħa tal-MEPA, saret il-bidla fil-Gvern fl-1996, il-Gvern sabilhom sit alternattiv f’Ħal Far, u l-applikazzjoni ġiet irtirata. Malli ġiet irtirata dik l-applikazzjoni, il-Gvern ta’ dak iż-żmien kien qabad il-bdiewa kollha li għandhom iż-żona ‘l barra minn dik iż-żona mmarkata fl-1988, u talabhom biex iħallsu l-qbiela b’lura mis-snin sittin, u bdiet tiġi aċċettata l-qbiela. Hemm bdiewa li għandhom 35 tommna raba’ u qegħdin iħallsu l-qbiela ta’ 18-il tommna, u l-kumplament li nqabdet fil-boundary ta’ potenzjal ta’ żvilupp mhux qed jiġi aċċettat il-qbiela tagħha. Fl-1996 u l-1997 kien hemm a turning point minn dak li kien hemm fis-snin sittin. 

IĊ-CHAIRPERSON: X’kienet l-area?

IL-PERIT RUBEN ABELA: Iż-żona kienet enormi, għax kienet tasal sa Tal-Barrani. Dawk il-bdiewa kollha li ma kenitx qed tiġi aċċettata qbiela mingħandhom, talbuhom iħallsu l-qbiela b’lura u bdew iħallsuha. Fl-2006, meta kien qed isir il-pjan lokali, ġie definit il-boundary tal-1988, li wera l-Perit Borg, imma dwar dan se nitkellem iktar tard. F’dak il-perjodu l-pjan lokali kien isir billi jsiru laqgħat mal-istakeholders, f’dan il-każ id-dipartimenti tal-Gvern u aġenziji pubbliċi, u laqgħat mal-pubbliku, kunsilli lokali, eċċ. L-MIP kienu qed jinsistu li riedu dik iż-żona bilfors għax riedu jaħsbu għall-żvilupp industrijali ‘l quddiem, u dik l-insistenza kienet konsistenti u baqgħet għaddejja throughout il-pjan lokali kollu. Min-naħa l-oħra, stakeholder ieħor, li kien id-Dipartiment tal-Agrikoltura, kien qed joġġezzjona b’mod totali u bil-qawwi. Tant hu hekk li ż-żona ddefinixxiha high grade agricultural land. M’aħniex ngħidu good agricultural land, imma high grade agricultural land. Fl-istess ħin il-pjan lokali rrikkmanda li peress li kien hemm dik id-definizzjoni, allura ma kienx se jirrilaxxaha għall-iżvilupp awtomatikament, imma kien se jħalliha bħala riżerva u riedu jsiru studji dettaljati. Il-pjan lokali tant kien miexi fid-direzzjoni li din iż-żona tinqata’ għal kollox, kieku mhux għall-insistenza tal-MIP, li Wied iż-Żrinġ, li qiegħed fiż-żona riżervata għall-iżvilupp, kien deskritt bħala area of ecological interest and of scientific importance, kif se nuri issa fis-slides li jmiss. L-inħawi kollha agrikoli li d-Dipartiment tal-Agrikoltura kien qed jgħid li huma high grade agricultural land, l-istess pjan lokali iddefinixxiha bħala valley protection zone. U valley protection zone ma tibnihiex. Fil-pjan lokali tal-2006 hemm kontradizzjoni. Qed nitkellmu dwar iż-żona ħadra li wera l-Perit Borg, li nċidentalment ma taqbilx maż-żona li wrew issa l-MIP. Jekk rajt sew, li wrew issa l-MIP hija ikbar minn dik. Jimporta nerġa’ naraha ħalli nivverifika?
IĊ-CHAIRPERSON: Il-kuluri jidher li huma differenti.

IL-PERIT RUBEN ABELA: Żgur li m’hemmx “dik” id-dent. Dik hija żona li għaddiet bl-avviż legali. Fir-realtà l-avviż legali għaddiet art ODZ. Dik naħseb li hija l-mappa li hemm fl-avviż legali. Fil-fatt l-eviction order li rċevew il-bdiewa hija fuq “dik” u mhux fuq “din”. Meta rajt il-pjanta ndunajt li kienet ikbar minn “din”.

IĊ-CHAIRPERSON: Għandek raġun. Jiġifieri din għaddiet bl-Avviż Legali tal-2010?

IL-PERIT RUBEN ABELA: Naħseb tal-2009. Kienet għaddiet art ODZ għand lill-MIP.

IĊ-CHAIRPERSON: Jiġifieri għaddiet art over and above dak li kien fil-local plan.

IL-PERIT RUBEN ABELA: Li kien ċar li kienet ODZ.  Sewwa qiegħed ngħid jien?

IĊ-CHAIRPERSON: Sewwa.

IL-PERIT RUBEN ABELA: Għax rajtha minn taħt il-għajn meta wrew il-pjanta, u ridt nivverifikaha.

IĊ-CHAIRPERSON: Għandek raġun. Kif jista’ jkun li ġara hekk?

IL-PERIT RUBEN ABELA: Ma nafx! Il-linja qiegħda “hawn”. “Dan” il-feles huwa kollu żejjed.

IĊ-CHAIRPERSON: U qed jimxi mal-avviż legali.

IL-PERIT RUBEN ABELA: Iva; fil-fatt huwa tal-avviż legali li ma jaqbilx mal-pjan lokali.

IĊ-CHAIRPERSON: Jiġifieri bl-Avviż Legali tal-2010 għaddiet art over and above dak li kien qed jipprevedi l-pjan lokali.

IL-PERIT RUBEN ABELA: Hekk jidher.

IĊ-CHAIRPERSON: U għaddiet għand l-MIP, ovvjament mhux biex jaħdmu r-raba’.

IL-PERIT RUBEN ABELA: Mela ċċarajt xi ħaġa oħra. 

IĊ-CHAIRPERSON: Tajjeb. Ma ndunajtx biha din.

IL-PERIT RUBEN ABELA: Din hija mappa oħra, li hija l-environmental constraints map, fejn għandek Wied iż-Żrinġ immarkat bl-aħdar, parti minnu...

IĊ-CHAIRPERSON: Perit Abela, ippermettili ftit, jekk jogħġbok. Kif għandna hawnhekk l-Onor. Jason Azzopardi, li dak iż-żmien kien is-Segretarju Parlamentari responsabbli minnha – naf li ma kienx ippreparat għaliha bħalma ma kontx jien – xtaqt nistaqsih jekk għandux spjegazzjoni għaliha.

ONOR. JASON AZZOPARDI: Assolutament m’għandix. Mela jien se niftakar minn dak iż-żmien sal-lum liema pjanta ġiet quddiem il-kabinett!? Jien lanqas biss kont involut. It-talba tkun saret mill-ministeru responsabbli mill-MIP, titla’ kabinett, u jkun hemm it-trasferiment.  Jiġifieri nkun qed nidħak bik jekk ngħidlek li jien naf x’kien fiha l-pjanta tal-2009, meta telgħu mijiet ta’ avviżi legali. Impossibbli nkun naf! U ma naħsibx li huwa xogħol il-ministru li jara l-pjanta. Żgur li m’iniex kompetenti biex nara l-pjanta!

ONOR. RODERICK GALDES: Jiġifieri l-Onor. Azzopardi qed jgħidilna li bħala Segretarju Parlamentari responsabbli mill-artijiet, ma jafx li kienu se jiġu rtirati l-qbiela, jew inkella li abbażi ta’ dak l-avviż legali l-bdiewa kienu se jiġu effetwati u dik l-art kienet se tgħaddi għand l-MIP? Id-Dipartiment tal-Artijiet m’għaddewlux il-file li kien fih informazzjoni dwar li din l-art se tgħaddi għand l-MIP?

ONOR. JASON AZZOPARDI: Le, għax is-sottoskritt ma jkunx involut.

ONOR. RODERICK GALDES: Qed naraha daqsxejn stramba, għax normalment anke fuq sempliċement post tal-housing jinfurmaw... (Interruzzjonijiet)

ONOR. JASON AZZOPARDI: Onorevoli Segretarju Parlamentari, li nara stramb huwa li l-Prim Ministru ilu minn Jannar jagħmilha fait accompli li l-art kollha se tittieħed, u fil-Mosta l-Ħadd filgħodu jgħid li rridu nkunu ppreparati għax l-iżvilupp hekk jitlob u li jekk nieqfu nagħmlu l-iżvilupp se naqgħu minn fuq it-treadmill, u issa għax qamet għagħa, ngħidu li se nagħmlu rapport! (Interruzzjonijiet) 

ONOR. RODERICK GALDES: Onor. Azzopardi, qed tiċħad li xi darba ffirmajt xi files relatati ma’ din l-art? Iva jew le?

ONOR. JASON AZZOPARDI: Kif nista’ niftakar il-files kollha li ffirmajt!?

ONOR. RODERICK GALDES: Imma tiċħad li inti xi darba ffirmajt files fuq din l-art?

ONOR. JASON AZZOPARDI: Sur Azzopardi, il-Perit Abela qal li mill-2015 is-surveyors kien qed iduru l-art. X’kienu qed jagħmlu fl-2015 is-surveyors tal-MIP iduru din l-art?

IS-SUR KARL AZZOPARDI: Ma nistax nirrispondik għax ma kontx hemmhekk.

ONOR. JASON AZZOPARDI: Jiġifieri s-surveyors tal-MIP iduru mingħajr ma jkun hemm raġuni?

IĊ-CHAIRPERSON: Onor. Azzopardi, qallek li dak iż-żmien ma kienx hemm hu. S’issa kellna diskussjoni ċivili mmens u nitlob li nibqgħu sejrin hekk. 

Kompli Perit Abela.

IL-PERIT RUBEN ABELA: Aħna bħala għaqda kemm jista’ jkun konna ċivili, u ma waqajniex fil-politika partiġġjana; ippruvajna nkunu kemm jista’ jkun raġjonevoli u professjonali. 

Kont qed ngħid li fl-environmental constraints map, li qed nuri hawnhekk, l-inħawi kollha identifikati bil-pjanta li qed nuri, huma meqjusa bħala ta’ valur ekoloġiku, u l-area ta’ madwar il-wied hija valley protection area, jiġifieri hija s-sors biex tforni lill-wied u allura kien jenħtieġ li tiġi protetta. Fil-pjan lokali stess, bejn is-surveys u l-policies, hemm kontradizzjoni, jew aktar minn kontradizzjoni, kien fatt ċar li din iż-żona li kienet ġiet identifikata għall-estenzjoni, was a non-starter, imma baqgħet hemm għax l-MIP kienet qed titlob li tibqa’ hemm. 

Xtaqt nirrispondi għal dak li ntqal u ċioè li fl-2006 ħadd ma kien tkellem.  Min qal hekk sejjer żball għax fil-public consultation li sar fuq il-pjan lokali, li hija available għall-pubbliku u kulħadd jista’ jniżżilha minn fuq il-website tal-PA, hemm ċar li l-kunsill lokali ta’ dak iż-żmien, li jien kont kunsillier fi ħdanu, kien qal b’mod ċar li huwa kontra kull espansjoni taż-żona industrijali ta’ Buleben, kemm lejn l-inħawi residenzjali, kif ukoll lejn Wied iż-Żrinġ. Il-pożizzjoni li ħa l-kunsill s’issa hija bbażata anke u konformi ma’ dik li ħa fl-2006. Niġi issa għall-valur agrikolu.  

Il-valur agrikolu jista’ jmur lura u jista’ jitjieb, għalhekk il-pjan lokali qal li maż-żmien irid isir l-istudju agrikolu. Minn analiżi li għamilt dwar x’kien hemm fl-2006 u x’hemm issa, irriżulta li mill-2006 ‘l hawn tħawwlu mad-29,000 metru kwadru ta’ għelieqi bi dwieli u madwar  3,000 metru kwadru siġar taż-żebbuġ. Minn dawn, il-bdiewa jipproduċu l-inbid u ż-żejt taż-żebbuġa. Fil-fatt qed nara l-Onor. Farrugia ġab miegħu flixkun żejt li huwa prodott tagħhom. Hemmhekk l-art agrikola hija fertili. Min forsi ma jifhimx daqshekk fl-agrikoltura, u jmur u jsib numru ta’ għelieqi miżrugħin bil-qamħ, jista’ jiġi mislead, però l-proċess tal-agrikoltura huwa li jkollok ċiklu agrikolu, jiġifieri ma tikkultivax dejjem qamħ, ċereali, jew patata. Parti minn dan iċ-ċiklu jinkludi wkoll żmien fejn ir-raba’ ma tinħadimx sabiex tieħu s-saħħa. L-għelieqi kollha qegħdin jinħadmu, jew b’ċereali, jew bi prodotti oħrajn agrikoli, jew fihom siġar tad-dwieli u taż-żebbuġ. Iktar minn hekk, fl-inħawi, li però huwa barra miż-żona identifikata għal din l-estensjoni, hemm anke produttur tal-għasel tan-naħla.  Hemmhekk m’għandniex sagħtar, allura l-fjur tal-għasel jieħdu minn fuq is-siġar tal-ħarrub, jiġifieri huwa għasel tal-ħarrub. Fiż-żona hemm imsaġar tal-ħarrub li l-iktar li se jiġu effettwali, u minkejja li l-MIP assugiraw li s-siġar tal-ħarrub mhumiex se jintmissu u se jibqgħu hemmhekk, jekk dawn jinqatgħu jew jiġu effettwati bl-iżvilupp industrijali, awtomatikament il-produzzjoni tal-għasel tista’ tispiċċa. 

F’idejja għandi ritratt ta’ għalqa li bħalissa qiegħda miżruha bil-patata, u kif qed taraw hemm ukoll is-siġar taż-żebbuġ. “Dan” huwa ritratt tal-produttur tal-għasel tan-naħla, li għalkemm qiegħed ‘il barra miż-żona, l-ekosistema se tiġi effetwata. Mil-lat ekoloġiku, hemm areas sħaħ ta’ makkja, li huma siġar tal-ħarrub, u hemm ukoll siġra tal-ħarrub partikolari li mhijiex daqshekk popolari f’Malta. Il-bdiewa jgħidulha “Ta’ Tavla” mhux għax hija tavla tal-injam, imma għax hija ħarruba li kienet ġiet impurtata minn Avola fi Sqallija.  Din il-ħarruba tagħmel frotta ferm iktar kbira u ferm iktar bnina mill-ħarruba ta’ Malta u tagħmel iktar ħarrub. Iż-żoni li mmarkajt huma area ta’ makkja fejn hemm imsaġar sħaħ ta’ ħarrub. Fl-area tan-nofs biss hemm 70 siġra tal-ħarrub li qegħdin fi proprjetà ta’ bidwi wieħed. 

L-ambjent naturali f’din l-area huwa wieħed san. Pereżempju, Wied iż-Żrinġ, li ħa l-isem minħabba li hemmhekk jikber iż-żrinġ Malti... Jekk nieħdu r-rotta tal-wied naraw li din tibda min-naħa ta’ Bir Miftuħ, il-Gudja, u żewġ friegħi minn Wied Betta, in-naħa ta’ Ħal-Luqa, li flimkien jingħaqdu għal Wied Ġarnaw, jaqsmu għal Tal-Barrani mill-Magħqad, jiġu għal Wied iż-Żrinġ, minn Wied iż-Żrinġ l-ilma jgħaddi minn ġo culvert minn taħt Ġebel San Martin, jaqa’ għall-area ta’ San Klement, jibqa’ nieżel mill-Minżel, Wied ta’ Mazza, Wied iż-Żiju, idur mal-Inspire u joħroġ mill-Magħluq ta’ Wied il-Għajn. Dak huwa l-perkors tal-ilma. 

Bħalissa qiegħed nuri eżempji  tal-makkja li hemm.  Tajjeb ngħid li hemm siġar li z-zokk l-omm, li fih daqs nofs din il-mejda tant huma qodma s-siġar, miet u reġgħu telgħu l-friegħi ġodda. “Dan” huwa ritratt li għaddielna Guido Bonett, li kemm-il darba żar l-inħawi, li juri ftit mill-fawna li hemm. Kif għedt qabel, it-tributary jibda minn Wied Betta u jibqa’ sejjer sa Wied il-Għajn. “Dan” ir-ritratt ħadtu wara l-maltempata ta’ ftit ġimgħat ilu. 

Mil-lat ta’ arkitettura kellna x-xorti niskopru ħafna affarijiet, fosthom razzett tal-Gran Mastru Perellos, u numru ta’ strutturi oħrajn li kienu partikolari u bini vernakulari fl-inħawi kollha. Sibna wkoll sit, u identifikajna l-post fejn jista’ ikun hemm fdalijiet ta’ kappella medjovali, li hija effettwata fiż-żona tal-iżvilupp, li hija xi ħaġa partikolari u unika, forsi s-Sovrintendent tal-Wirt Kulturali li qiegħed preżenti jista’ jagħtina iktar informazzjoni dwar il-preġju tagħha. 

Mil-lat arkeoloġiku, meta twaqqgħet il-Pharmamed u nbniet l-Actavis, instabu oqbra Rumani li ġew ippreżervati fil-pedamenti u huma aċċessibbli. Qrib tagħhom hemm possibilità ta’ oqbra oħrajn, u possibilità ta’ silos li ġew identifikati fis-snin ħamsin u issa erġajna sibnihom, u anke pedamenti ta’ strutturi qodma fil-parti għolja u jista’ ikun hemm ukoll xi ċisterna Rumana. Tajjeb ngħid li l-għelieqi kollha huma mimlijin b’fuħħar u kien jinstab ukoll il-bebbuxu tal-baħar, il-murex, li għandu rabta mal-perjodu Puniku u Ruman li jista’ kien jintuża għall-ikel, però jista’ ikun li kien użat għall-produzzjoni u d-dyeing tal-porpra. 

Mil-lat storiku l-fewdu ta’ Buleben, l-isem “Bulaben” ġej mill-Għarbi, li tfisser art tal-ħalib, jiġifieri art sinjura li l-prodott tagħha huwa għani. Fil-fatt għandna saying Malti li jgħid “Mela ħsibtni minn ta’ Buleben?”, jiġifieri “mela ħsibtni sinjur?”. Dan għaliex din iż-żona kienet art sinjura ħafna, art għammiela. Kif għedt, skoprejna s-sit ta’ kappella li lanqas qatt m’għaddielna minn moħħna li kienet teżisti f’dawn l-inħawi u identifikajna l-post fejn jista’ ikun li qiegħda, għaliex fil-visti pastorali, Monsinjur Cagliares jagħmel riferenza għall-fatt li din il-kappella kienet fl-area Tal-Qassasa, u għalkemm Tal-Qassasa m’għadux hemm, hemm Tat-Taqsis li huwa l-istess għerq ġej mill-istess kelma u l-area Tat-Taqsis għadha hemmhekk u fortunatament għadha mhijiex mimsusa, imma hija fiż-żona indikata fil-pjan lokali. L-area kienet amministrata mill-Ordni u fiha kienet saret il-ġlieda kontra t-Torok fl-1614. Fil-fatt mir-riċerka li saret instab li saħansitra mietet persuna mill-Qrendi, u din l-informazzjoni qiegħda fl-arkivji tal-parroċċa tas-Siġġiewi fejn il-Kappillan għamel nota li dan miet fit-taqbida kontra t-Torok f’Buleben. Fit-Tieni Gwerra Dinjija kienet użata wkoll bħala kamp tas-suldati, kien hemm żewġ gun emplacements, u anke kkraxxja ajruplan Taljan fl-istess għelieqi, minbarra numru ta’ shelters li hemm anke f’nofs ir-raba’ għax din kienet l-ewwel art ta’ refuġju ta’ nies tal-Kottonera qabel ma sabu rifuġju fl-irħula. Jiġifieri dawn telgħu, ikkampjaw u għexu taħt is-siġar tal-ħarrub. Fil-fatt taħt il-ħarruba kien miet tifel mill-Kottonera b’daqqa ta’ shrapnel.  “Din” hija pjanta antika fejn turi l-kappella ta’ San Anard qiegħda fuq għolja bejn il-parroċċa ta’ Santa Katerina taż-Żejtun, il-Knisja ta’ San Ġwann, Ħal Ġwann u Ħal Tarxien u tiġi proprju fl-inħawi ta’ Buleben. 

Mil-lat soċjali, dan huwa spazju miftuħ iħaddar qalb popolazzjoni densa. Jekk isir dan l-iżvilupp, iż-Żejtun se jingħaqad mal-kumplament taż-żona urbana tal-Port il-Kbir ħlief għal żewġt iħbula għelieqi. Hija buffer zone mill-area industrijali, in-nies diġà ibatu minn noise pollution kemm bi nhar, u iktar u iktar bil-lejl; l-airconditions u l-equipment tismagħhom għaddejjin il-ħin kollu. Huwa sit ta’ valur kulturali u ambjentali u l-area hija post fejn wieħed jirtira u jimxi mixjiet fil-kampanja, naturalment minbarra s-sors ta’ agrikoltura u l-prodotti agrikoli li jiġu prodotti. 

Aħna fi żmien erba’ ġimgħat ġbarna din l-informazzjoni kollha, liema informazzjoni hija riċerkata. Dwar il-bini ta’ Perellos morna fl-arkivji nazzjonali – Treasury “B”, Archive 290 – fejn hemm il-pjanta tal-fewdu ta’ Buleben u l-bini u l-istrutturi li qegħdin nimmarkaw illum qegħdin hemmhekk. Aħna ma qgħadniex ninħlew fi protesti. Kieku ridna nagħmlu protesti għamilnihom, imma ridna nkunu pożittivi, ridna li fil-ħin li għandna nagħmlu riċerka, u r-riċerka qiegħda hawn. Jekk l-MIP lesti li jagħmlu iktar riċerka, f’idejhom però aħna nħossu li hemm biżżejjed materjal u b’hekk nistgħu niffrankaw il-flus lill-pajjiż. Li qegħdin nitolbu aħna hu li din l-area tiġi ssalvagwardata darba għal dejjem billi l-Gvern jagħti l-oġġettiv lill-PA biex tirrivedi l-boundaries tal-iżvilupp u din l-area tinqata’ darba għal dejjem miż-żona ta’ żvilupp u tiġi ODZ.

IĊ-CHAIRPERSON: Nirringrazzjak, Perit Abela.  Naf li s-Sur Louis Borg għandu xi presentation oħra. Nitolbok tkun kemm jista’ ikun konċiż.

IS-SUR LOUIS BORG: Nirringrazzjak. Jien bħalissa qed nagħmel Ph.D. fuq sustainable development fir-reġjun tal-Mediterran.  Jien noqgħod fl-akkwati u ovvjament irrid nieħu ħsiebhom. Aħna lis-South ma nagħtux daqshekk kasu, jiġifieri m’għandniex dak l-amor proprio, u fil-fatt Malta kollha m’għandhiex dak l-amor proprio.  Dan jidher mill-mod kif niġbru l-waste fejn m’aħniex sostenibbli, aħna pajjiż traskurat, minna nnifisna ma nħobbux l-ambjent, u għalhekk hemm bżonn nagħmlu iktar u aħna, speċjalment ix-xjentisti u l-periti, nistgħu nagħmlu iktar biex inbiddlu s-sitwazzjoni. U din il-biċċa xogħol tidher ċara fil-legal notices li ħarġu. Fis-snin sittin kien hemm xi ħadd li bl-addoċċ qabad u qal li se jestendi s’“hemmhekk”, ma bediex jagħti kas, imbagħad erġajna rajniha fl-1988 u erġajna rajniha fl-2006. Fl-2006 għalija kienet pjaga għax dakinhar konna dħalna fl-Ewropa u suppost diġà kellna naqra melħ fejn tidħol l-issue ta’ sostenibilità, li hija issue importanti ħafna. 

Jien illum smajt lil kulħadd u f’xi mumenti bdejt naqbeż. Jien ngħallem sustainable development l-Università, fejn dejjem insostnu l-importanza li meta niġu biex nagħmlu proġett naraw li dan ikun sostenibbli finanzjarjament, mil-lat ta’ ambjent u soċjalment. Jekk ma jkunx sostenibbli fit-tlieta li huma, allura jaqa’. B’kumbinazzjoni illum tajt assignment lill-istudenti tiegħi biex jagħmlu proġett fl-ODZ.  Din nagħmilha apposta biex huma stess jikkoreġu lill-oħrajn, u l-idea hi biex ngħallimhom jieħdu ħsieb l-ambjent tagħna. M’ilux kont qed nisma’ programm dwar ir-Repubblika ta’ Malta fuq it-televiżjoni fejn kien hemm persuna partikolari li bdiet titkellem fuq il-Kostituzzjoni Maltija, u fettilli mmur naqraha, u sibt li f’Kapitlu 2, vers numru 9...  Huwa importanti li meta qegħdin nagħmlu proġett, kull wieħed minna jara li jieħu ħsieb jissalvagwarda l-heritage u l-environment għax dan  impossibbli nġibuh lura. Jien  għamilt ġimgħa nistudja fuq il-post u apposta qgħadt naqra ‘l barra mir-riċerka li kienu qegħdin jagħmlu l-Għaqda Wirt iż-Żejtun ħalli noħroġ b’ideat differenti, u fil-fatt mort iktar ħolistiku. Fis-South għandna tliet santwarji tal-għasafar, li huma ċ-ċimiterju, il-ġnien ta’ taħt l-iskola f’Bormla fejn darba kien qam chaos fuqu, u ħdejn il-golf course. L-għasafar li jridu jiġu huma min-naħa tax-Xgħajra; għandna stretch ta’ 5.76 kilometri, l-għasafar għandhom path minn fejn  jgħaddu u l-unika path li baqa’ huwa dak. Jiġifieri meta nagħmlu studju ma nistgħux nagħmluh biss fuq biċċa imma rridu nagħmluh globalment għax lill-għasfur m’aħniex se ngħidulu minn fejn jgħaddi! L-għasfur jiekol l-insetti u jista’ ikun li jkun qed jiekol insett li aħna għadna ma nistgħux insibu tarfu, u allura jekk l-għasfur ma jibqax jgħaddi ovvjament ikollna problema. 

[bookmark: _GoBack]Illum qegħdin naraw li, pereżempju, biex inneħħu l-pjanti nbexxu t-triq u minħabba f’hekk il-velenu li nitfgħu hemmhekk qed imur fil-wied. Fis-sajf li għadda rajt xi żrinġijiet hemmhekk u bqajt inbellaħ u qgħadt inħares lejhom  għax kont ili ma nara żrinġ minn meta kont żgħir. Hemm bżonn li t-tfal fl-iskejjel taż-Żejtun neħduhom iduru. Għalfejn sibna dawn l-affarijiet issa meta suppost diġà sibnihom? Għalfejn għaddew aktar minn 10 snin u għadna m’għamilna xejn dwar il-local plan? Jien naħseb li dan għandu jiġi updated kull 10 snin. Fl-opinjoni tiegħi kien importanti li nifirdu l-MEPA u nagħmlu l-planning għalih u l-ambjent għalih għax bis-saħħa t’hekk nistgħu nagħmlu iktar riċerka fuq l-art u l-kultura tagħna. Xtaqt hawnhekk ngħid li l-istudju li għamilt, il-lejl li għadda bgħattu lill-kapijiet kollha tal-partiti għax jien m’għandi xejn x’naħbi. 

Problema kbira fl-inħawi huwa s-sound. Dan il-lejl għamilt sat-3:00 a.m. nipprepara x’se ngħid u għall-ħabta tas-2:30 a.m. l-Actavis ġratilhom xi ħaġa u l-istorbju li kien hemm kien tremend. Jien għandi kamra li bil-mod ta’ kif inhi mibnija tiġi qisha dish f’widna u ħaġa tal-għaġeb, jekk niftaħ tieqa minnhom ma nisma’ xejn u jekk niftaħ l-oħra nisma’ ħafna. Dawn jistgħu jirranġawha, u ma nistax nifhem għalfejn ma jirranġawhiex u minflok joqogħdu jdejqu lin-nies. Dik hija waħda mill-affarijiet li lkoll kemm aħna għandna bżonn nitgħallmu. 

Jien ġej mill-qasam tal-inġinerija għalkemm illum qlibt l-istudji tiegħi għall-perizja, u fil-presentation li tajtkom għamilt biċċa paper li fiha t-tajjeb u l-ħażin. Kull darba li nagħmel studju nagħtih lill-mara tiegħi biex tikkoreġih ħalli nagħmlu iktar sempliċi, u meta qrat dan l-istudju qaltli li kelli affarijiet negattivi. Jien għedtilha li f’kull paper ikollok it-tajjeb u l-ħażin; dak hu studju, biex inkunu nafu l-fatti fejn qegħdin. Huwa ċar li jekk jinqabżu l-35/40 decibels, lil dak li jkun ittellfu l-irqad. Kważi 100 metru ‘l bogħod mill-Actavis dan il-livell jintlaħaq. Il-Pulizija jafu u hemm ħafna rapporti u għalhekk nappella biex nieħdu ħsieb.  Nixtieq issa ngħid xi ħaġa dwar il-PA. 

Jien naqbel mal-Perit Ruben Abela fejn qal li hemm bżonn li ż-żewġ pjanti li qegħdin fuq is-site tal-PA għandhom bżonn jiġu rranġati għax waħda tikkontradixxi lill-oħra. Min għamel il-pjanta numru 3, għalija personalment għandu jiġi kkastigat. Naf li qiegħed inkun kattiv, imma jien lill-istudenti nagħmlilhom very good jew salib u naħseb li hawnhekk hemm bżonn ta’ salib biex ngħidu li sar żball. 

Irrid ngħid li ħadt ir-ruħ meta rajt li żoni “A” u “B” biss se jkunu nklużi, għalkemm għalija xorta tibqa’ problema għax f’parti mill-“A” hemm ir-razzett u ħafna affarijiet oħra, u jekk innaqqsu din il-biċċa se nkunu qegħdin innaqqsu madwar 50 metru minn fejn għandhom jgħaddu l-għasafar. Hemm bżonn nieħdu ħsieb għax din hija artna u aħna rridu nieħdu ħsiebha u ħadd aktar. Grazzi ħafna.

IĊ-CHAIRPERSON: Nirringrazzjak.  Qabel ma ngħaddi għall-kummenti tal-Membri xtaqt nistaqsi jekk hawnx xi ħaddieħor minn dawk preżenti li jixtieq jitkellem ħalli nkun tajt ċans lil kulħadd. 

Is-Sinj. Annalise Falzon.

IS-SINJ. ANNALISE FALZON: Mr Chairman, jien ġejt hawnhekk f’ismi. Nibda billi ngħid li jien kbirt fil-viċinanzi t’hemmhekk u meta nbena Ħal Tarxien, għalija dik kienet l-unika żona ħadra fejn kien hemm ftit nifs. Meta s-siġar u l-għelieqi kollha ta’ Ħal Tarxien telqu, dik kienet l-unika żona li kien baqa’, sakemm wieħed ma jaqsamx għal Santa Luċija.  

Xtaqt insemmi xi ħaġa – u jidhirli li semmiha l-Ministru aktar kmieni – li lili beżżgħatni ħafna, u ċioè li jsir studju biss fuq iż-żona li qed tiġi proposta għall-iżvilupp. Kull student tax-xjenzi ambjentali jgħidlek li inti għandek l-area of influence ta’ kull żvilupp, jiġifieri ma tistax tinsa’ l-madwar. Meta għandek proċessi ta’ eko-sistemi sħaħ ta’ infiltrazzjoni tal-ilma, ta’ kif qed tifforma l-ħamrija, u ta’ ċaqliq ta’ insetti u ta’ annimali, kif tista’ taqbad u tara dik iż-żona biss? Jien naħseb li dan huwa preċedent perikoluż ħafna. Barra minn hekk, nafu li kull żvilupp kbir li jsir ikollu overspill effects kbar.  Jien naħdem fil-Qasam Industrijali ta’ Tal-Ħandaq u nista’ nara l-overspill effects, li ma jinkludux biss storbju, imma pollution, żieda ta’ ħmieġ u anke żieda fit-traffic. Aħna diġà qegħdin wisq ippressati u jekk se nkomplu nżidu magħhom se nkunu qegħdin inżidu problemi għal saħħitna stess.

Ħaġ’oħra li xtaqt insemmi hija li fiż-żona jgħixu wkoll annimali protetti u fil-fatt il-Perit Abela wera xi ftit minnhom. Barra dawn hemm ukoll il-ballottra, li wkoll hija annimal protett internazzjonalment bil-Konvenzjoni ta’ Berne.  Lill-ballottra m’aħniex se ngħidulha: Oqgħod f’żona “A” jew f’żona “B” u tmurx f’żona “C”.  Din għandha  bżonn range kbir fejn tista’ tikkaċċja u nafu li diġà qridna ħafna minnhom. Lill-għasafar – u dwar dan l-Onor. Clint Camilleri jaf iktar minni – ma tistax tgħidilhom: Żomm dik il-bejta hemm u l-bqija tmurx ‘l hemm.  Minn fejn se jieklu dawn?  Minn fejn se jgħaddu? Jiġifieri huwa importanti li nifhmu li m’għadniex nistgħu naffordjaw li nitilfu aktar milli diġà tlifna s’issa. Grazzi. 

IĊ-CHAIRPERSON: Nirringrazzjak. Jekk ma fadalx aktar kelliema, nistgħu ngħaddu biex nagħmlu r-rimarki min-naħa tagħna għax naħseb li dalwaqt se jkollna mmorru għall-voti fil-Plenarja. 

L-Onor. Godfrey Farrugia.

ONOR. GODFREY FARRUGIA:  Jien għamilt ir-riċerka tiegħi, forsi minn aspett ieħor ukoll. Hawnhekk se nirriferi għall-PA06032/2017, li bħalissa qiegħed f’idejn l-ERA u li jinvolvi distribuzzjoni ta’ highly polished water, in-new water innifsu, mit-Treatment Plant ta’ Sant’Antnin, iż-żoni ta’ Buleben, inkluż is-Silġ, u anke Misraħ Strejnu, liema distribuzzjoni hija ta’ 5.2 kilometri u li għaldaqstant turi li hemm ħsieb li din l-art se tkun fornuta b’ilma alternattiv biex b’hekk inkomplu nsaħħu l-agrikoltura hemmhekk. Minn dak li ntqal hawnhekk dwar l-imsaġar taż-żebbuġ u tad-dwieli, jidher ċar, anke jekk wieħed imur fuq il-post, li ntalbu fondi mill-Unjoni Ewropea, liema fondi ngħataw u għenu lill-bdiewa jsaħħu l-art agrikola t’hemmhekk. 

Mil-lat ta’ biodiversità, importanti li niflu l-plateau tal-madwar li jforni Wied iż-Żrinġ. Imma aktar minn hekk, jekk Wied iż-Żrinġ se jiġi disturbat, se jbati wkoll iktar ‘l isfel, u wieħed mill-postijiet li se jbatu huwa l-Magħluq fejn hemm tgħix ħuta li hija protetta, il-Bużaqq, u dan għaliex l-ilma ħelu ma jibqax jasal fil-Magħluq u l-Bużaqq nistgħu nroddulha salib. Dan imur kontra l-Habitats Directive li safejn naf jien Malta hija firmatarja tagħha u għaldaqstant din tkompli tikkumplimenta dak li qal is-Sur Borg dwar artiklu 2. 

Ħaġa oħra li tissorprendini hija li bħalissa ħareġ abbozz ta’ white paper dwar ir-regoli u l-ħarsien tas-siġar Maltin, li l-intenzjoni tagħha hija proprju dik li ma rridux nagħmlu hawnhekk. Jien naraha assolutament assurda u redikola li noħorġu regoli dwar il-ħarsien tas-siġar Maltin – issemmiet il-ħarruba ta’ Avola fost l-oħrajn – imbagħad meta niġu fil-prattika, minflok qegħdin nagħtu l-eżempju u nħarsu lejn il-vera sostenibilità tal-ambjent għax qegħdin f’punt li huwa saturat, nagħmlu bil-maqlub. Dawn huma osservazzjonijiet li semmejthom għax s’issa ma ssemmewx biex forsi ‘l quddiem ikollna ħjiel dwarhom. Grazzi.

IĊ-CHAIRPERSON:  L-Onor. Azzopardi.

ONOR. JASON AZZOPARDI: Perit Borg, skont il-liġi kull kemm żmien għandu jkun rivedut il-local plan?

IL-PERIT CHRISTOPHER BORG: Normalment il-life span ta’ local plan bejn wieħed u ieħor tkun 10 snin.

ONOR. JASON AZZOPARDI: Grazzi ħafna. Perit Abela, qabel xejn mill-ġdid grazzi ħafna tal-preżentazzjoni, nista’ ngħid li tgħallimt affarijiet ġodda.

IL-PERIT RUBEN ABELA: Anke jien tgħallimt ħafna!

ONOR. JASON AZZOPARDI: U prosit anke tal-pubblikazzjoni tiegħek.

IL-PERIT RUBEN ABELA: Nirringrazzjak.

ONOR. JASON AZZOPARDI: Waqt li kont qed titkellem innutajt li semmejt evictions li rċevew il-bdiewa, u fil-fatt lili kellimni bidwi.  F’liema perjodu rċevew l-evictions?

IL-PERIT RUBEN ABELA: Safejn naf jien, l-aħħar quarter tas-sena l-oħra. 

ONOR. JASON AZZOPARDI: Dawn il-bdiewa, jew il-ġenituri tagħhom, kienu ilhom hemmhekk ammont ta’ żmien?

IL-PERIT RUBEN ABELA: Hemmhekk l-għelieqi huma magħrufin bil-laqmijiet: Ta’ Kaxitu, Tal-Krozz... Dawn jaħdmuhom l-istess familjari; jgħaddu minn familja għall-oħra.

ONOR. JASON AZZOPARDI:  Jekk fhimtek sew għedt li kien hemm din l-espansjoni fis-sittinijiet, però sa tmiem is-sena li għaddiet, jew l-aħħar kwart tas-sena li għaddiet qatt ma ħarġu evictions. Fhimtek sew?

IL-PERIT RUBEN ABELA: Hekk hu. Le, qatt ma kien hemm evictions. Sintendi, kien hemm evictions fil-partijiet li nbnew fis-snin sittin u sebgħin. 

ONOR. JASON AZZOPARDI: Taf tgħidli kemm kien hemm bejn wieħed u ieħor evictions? 

IL-PERIT RUBEN ABELA: Jien naf b’bidwi wieħed li rċeviha.  Kien hemm oħrajn li qalu li marru jkellmuhom bil-Pulizija, però kemm hu veru ma nafx.

ONOR. JASON AZZOPARDI: Iva, nikkonferma, għax kellimni bidwi u qalli li mar Pulizija jakkumpanja persuna. Dawn huwa full-time?

IL-PERIT RUBEN ABELA: Le, ma jidhirlix li hemm full-timers. Fil-biedja llum ma tantx għandek...

ONOR. JASON AZZOPARDI: Sur President, kif hawn is-Segretarju Parlamentari responsabbli mill-Agrikoltura, xtaqtu jgħidli jekk jafx li ħarġu dawn l-iżgumbramenti.

ONOR. CLINT CAMILLERI: Ħa ngħidlek x’naf. Li naf hu li dan kollu ġara minħabba li fl-2006 daħħaltuha fil-local plan...

ONOR. JASON AZZOPARDI: Issa wieġeb id-domanda!

ONOR. CLINT CAMILLERI: Ħalli nkellmek jien! (Interruzzjonijiet) Li naf hu li fl-2006... Inti qed tistaqsi lill-PA kull meta jiġi renewed il-local plan. Jien ngħidlek li mn’alla ma ġiex renewed f’dawn l-aħħar għaxar snin għax l-aħħar esperjenza li għandna hija tal-Gvern li kont tagħmel parti minnu inti fejn żied b’mod spjetat il-local plan u l-iżvilupp ġewwa pajjiżna! Dak li naf jien!

ONOR. JASON AZZOPARDI: Tajjeb. Issa l-priedka tal-Milied lesta! Dawn il-bdiewa ġew ikellmuk? Iffirmajthom l-iżgumbramenti?

IĊ-CHAIRPERSON: Onor. Azzopardi, ejjew inżommuha... 

ONOR. JASON AZZOPARDI: Le, ħu paċenzja, Mr Chairman. (Interruzzonijiet)

IĊ-CHAIRPERSON: Ma nieħu paċenzja xejn! Ħu naqra paċenzja inti!

ONOR. CLINT CAMILLERI: Jien ma ffirmajtx żgumbramenti! Li hu żgur huwa li inti ffirmajt dak l-avviż legali biex daħħalt dik iż-żona kollha biex tiġi żviluppata mill-MIP! Dak li naf!

ONOR. JASON AZZOPARDI: Sur President, qed nagħmel proposta formali li dan il-Kumitat jipproponi li l-PA tibda l-proċess sabiex il-parti in kwestjoni tinqala’ ‘l barra mill-area ta’ żona industrijali...

ONOR. CLINT CAMILLERI:  X’U-turn dan!

ONOR. JASON AZZOPARDI: ...u wara konsultazzjoni pubblika li hemm bżonn issir skont il-liġi, inserrħu moħħna li ma tibqax parti mil-local plan. Ma noqogħdux lanqas nistennew meta l-pjan lokali jmissu jiġi rivedut. Ovvjament dejjem jekk naqblu.

IĊ-CHAIRPERSON: L-ewwel nett nirringrazzja lil kulħadd tal-attendenza u tal-kontribut tagħkom. Nirringrazzja wkoll lill-Ministru Cardona u lill-Ministru Herrera li kienu preżenti u tawna spjegazzjoni dettaljata ta’ dan is-sit u l-istorja tiegħu u morna lura anke fiż-żmien. Qabel ma nagħlaq se nħalli lill-Ministru jagħmel ir-rimarki tiegħu.

ONOR. CHRIS CARDONA: Sur President, jien xtaqt ngħid... (Interruzzonijiet)

ONOR. MARLENE FARRUGIA: Se teħdulhom il-biċċa li baqagħlhom?

IĊ-CHAIRPERSON: Ippermettili ftit, Onor. Farrugia. (Interruzzjonijiet)

ONOR. MARLENE FARRUGIA: U aqtagħha ġbejna!

ONOR. CLINT CAMILLERI: Int qed tgħajjar lili ġbejna?!

ONOR. CLAYTON BARTOLO: Bl-akbar rispett, ma naħsibx li dan huwa diskors... (Interruzzjonijiet)

ONOR. CLINT CAMILLERI: Int qed tgħajjar lili ġbejna!?  Int hawnhekk, fil-Parlament qed toffendi lill-Għawdxin billi tgħidilhom ġbejna!? Ixgħel il-microphone ħalli jisimgħuk in-nies! 

ONOR. MARLENE FARRUGIA: Eżatt!
ONOR. CLINT CAMILLERI: Kemm int pastaża! (Interruzzjonijiet)

IĊ-CHAIRPERSON: Onor. Farrugia, m’iniex se nittollera dan il-kliem! 

ONOR. MARLENE FARRUGIA: Ksuħat!

IĊ-CHAIRPERSON: B’dan it-tip ta’ diskors se nitolbok toħroġ ‘il barra minn din il-Kamra.

ONOR. MARLENE FARRUGIA: Issa noħroġ!

IĊ-CHAIRPERSON: Jekk se tibqa’ sejra titkellem hekk... Għamilna sagħtejn niddiskutu bid-diċenza kollha...

ONOR. MARLENE FARRUGIA: Jien irrid inkun naf jekk hux... (Interruzzjonijiet)

IĊ-CHAIRPERSON: Ippermettili. Dan il-Kumitat ma jiddeċiedix hu xi jsir b’dik l-art.

ONOR. MARLENE FARRUGIA: Mela min se jiddeċiedi?

IĊ-CHAIRPERSON: Onorevoli, ilek fil-Parlament iktar minni u naħseb li tafhom ir-regoli tal-Parlament. Dan il-Kumitat ma jiddeċidix x’jidħol u x’ma jidħolx fiż-żona ta’ żvilupp. (Interruzzjonijiet)

ONOR. MARLENE FARRUGIA: Imma dan il-Kumitat jagħti r-rakkmandazzjonijiet. (Interruzzjonijiet) Lil dawk in-nies ġibtuhom hawn biex tisimgħuhom għalxejn!?  Biex tisirqulhom il-ftit arja li baqagħlhom!

IĊ-CHAIRPERSON: Kif tkun lesta...

ONOR. MARLENE FARRUGIA: Lesta.

IĊ-CHAIRPERSON: Jekk trid tkompli sejra biha...

ONOR. MARLENE FARRUGIA: Jekk tgħid xi ħaġ’oħra nerġa’ nwieġbek.

ONOR. CLINT CAMILLERI: Sur President, jien nixtieq nirrispondi għall-kumment tagħha, fejn lili għajritni ġbejna, jiġifieri huwa ċar li qiegħda tgħajjar lill-Għawdxin!

ONOR. MARLENE FARRUGIA: Le, lilek qed ngħajjar mhux lill-Għawdxin!

ONOR. CLINT CAMILLERI: Imissek tistħi!

ONOR. MARLENE FARRUGIA: Inti l-agħar eżempju ta’ persuna li...  Ksuħat, tibda minn filgħodu sa filgħaxija! Ftit minuti għamilna hawn... Inti bniedem kiesaħ u baxx!

IĊ-CHAIRPERSON: Onor. Farrugia, se nitolbok tirtira dak id-diskors, inkella se nitlob lill-iSpeaker biex jagħti ruling.

ONOR. CLINT CAMILLERI: Jien nitlob li l-iSpeaker jagħti ruling.

ONOR. MARLENE FARRUGIA: M’iniex se nirtirah id-diskors.

IĊ-CHAIRPERSON: Mela se nitlob lis-segretarja tal-Kumitat sabiex tiġbed l-attenzjoni tal-iSpeaker għal dan id-diskors dispreġjattiv fil-konfront tal-kollegi sħabek. I think you should know much better. Ieqaf hemm għax se tibqa’ tħaffer il-qabar tiegħek stess!

ONOR. MARLENE FARRUGIA: Mr Chairman, I think you should know much better, u mhux joqgħod iwaħħal fi gvernijiet ta’ mitt sena ilu, meta issa ilkom fil-gvern almost six years.  Tgħidu li ried jeħodhomlhom gvern ta’ qabel, meta se teħduhielhom intom! Gvern Laburista se jieħu art taż-Żwieten! Imisskom tistħu!

IĊ-CHAIRPERSON: Jidher ċar li ġejt hawnhekk biex tagħmel show kif taf tagħmel inti!

ONOR. MARLENE FARRUGIA: Imisskom tistħu! Se tieħdu l-art taż-Żwieten! Saħħa ħadtu kullimkien u begħtuh u sraqtu lill-poplu Malti u Għawdxi kollu! Imisskom tistħu!

IĊ-CHAIRPERSON: Hawnhekk mhux lok għax-shows! Se nitolbu lill-iSpeaker biex jagħti ruling fuq dan id-diskors dispreġjattiv fil-konfront tal-kollega!

ONOR. MARLENE FARRUGIA: Jien irrid li minn dan il-Kumitat toħroġ soluzzjoni u mhux tiġu hawn, iġġibu lin-nies u taħlulhom il-ħin!

IĊ-CHAIRPERSON: Il-Ministru Cardona.
ONOR. CHRIS CARDONA: Grazzi, Sur President. Bla dubju ta’ xejn l-attitudni tal-Gvern mhijiex se tkun waħda ta’ konfront u m’aħniex se naqgħu għal dan it-tip ta’ reazzjonijiet.  Dan huwa Gvern li jisma’, u aħna smajna r-rappreżentazzjonijiet li għamlu l-persuni, kemm mill-aspett tekniku u anke mill-aspett personali, soċjali u residenzjali. Huma rappreżentazzjonijiet, fl-opinjoni tiegħi, b’saħħithom ħafna, li jikkonvinċuna aktar  li jekk nistgħu ngħaddu mingħajr dan it-tip ta’ żvilupp, ngħaddu. Bla dubju ta’ xejn ir-rappreżentazzjonijiet li saru se jiġu diskussi internament, bħala MIP u anke bħala Ministeru għall-Ekonomija. Jien naħseb li fl-aħħar mill-aħħar, jekk il-Kumitat se jagħmel ir-rakkmandazzjonijiet tiegħu – in all fairness mhijiex xi ħaġa li nidħol fiha jien –... Żgur li jien, bħala l-Ministru responsabbli għal dan is-settur, se ngħaddi r-rakkmandazzjonijiet tiegħi lill-Gvern.

IĊ-CHAIRPERSON: Grazzi. L-Onor. Godfrey Farrugia.

ONOR. GODFREY FARRUGIA: Jien nemmen li l-laqgħa għandha jkollha l-konklużjoni u l-oġġettivi tagħha u nifhem li l-Kumitat għandu jagħti r-rakkmandazzjonijiet tiegħu. Il-ħin ma jippermettix, u għalhekk naħseb li għandu jkun hemm laqgħa oħra fejn nistudjaw dawn ir-rakkmandazzjonijiet.  Jien ngħidha ċara li għalija l-ebda parti m’għandha tkun meħuda bħala estensjoni, la l-“A”, la l-“B” u lanqas iċ-“Ċ”, imma dik hija l-opinjoni tiegħi. Ejjew bħala Kumitat nagħmlu r-rakkmandazzjonijiet tagħna u nressquhom lill-awtoritajiet kollha, inkluż l-MIP u lill-Gvern.

ONOR. JASON AZZOPARDI: Sur President, se jkollna laqgħa oħra fuq dan l-istess suġġett?

IĊ-CHAIRPERSON: Jien ma nsib l-ebda oġġezzjoni jekk ilkoll naqblu li hemm bżonn laqgħa oħra.

ONOR. CHRIS CARDONA: Iva, naħseb li għandna bżonn laqgħa oħra.

ONOR. MARLENE FARRUGIA: Grazzi. Dak li xtaqt jien; li jkun hemm konklużjonijiet ċari u serji.

IĊ-CHAIRPERSON: Kien qed jitkellem il-kollega.
ONOR. MARLENE FARRUGIA: Imma issa qed nitkellem jien!

IĊ-CHAIRPERSON: Ma naqbżux fuq xulxin!

ONOR. MARLENE FARRUGIA: Kien spiċċa diġà!

IĊ-CHAIRPERSON: Le, ma kienx spiċċa. Kompli, Onor. Azzopardi.

ONOR. JASON AZZOPARDI: Mela qegħdin niftiehmu li se jkun hemm laqgħa oħra. Fil-frattemp jien qed nagħmel il-pożizzjoni tagħna ċara, bħala Oppożizzjoni, b’lealtà lejn kulħadd, li nserrħu moħħ kulħadd, partikolarment lil dawn in-nies, li jekk ikun hemm il-proċess skont il-liġi, biex iż-żona konċernata – ġaladarba l-Ministru Cardona qed jagħti dak il-messaġġ, u m’għandniex għalfejn niddubitaw mill-kelma tiegħu – tinqata’ kompletament mill-kumplament tal-area skemata, u naqblu fuq dan – ma narax għalfejn m’għandniex naqblu – nitlob ġentilment li jiskatta dan il-proċess – Sur President, ovvjament inti  taf x’inhuma s-setgħat ta’ dan il-Kumitat – biex anke jekk sitt xhur oħra, imma xi darba, dan il-proċess jibda u jispiċċa. Nirringrazzjak.

ONOR. CHRIS CARDONA: M’għandi ebda oġġezzjoni. Dik hija xi ħaġa li kkonfermajna fil-bidu nett ta’ din il-laqgħa. Ma narax li għandna niddubitaw mill-kelma ta’ xulxin hawnhekk. Wara kollox, fl-aħħar mill-aħħar, id-deċiżjoni li se tittieħed se tkun waħda pubblika u nfurmata, u n-nies li hawn hawnhekk u n-nies li qed jisimgħuna se jkunu qegħdin f’pożizzjoni li jqabblu dak li ngħidu ma’ dak li nagħmlu. 

IĊ-CHAIRPERSON: Jiġifieri qed jinħass il-bżonn li ssir laqgħa oħra biex nagħtu xi rakkmandazzjonijiet?

ONOR. GODFREY FARRUGIA: Iva.

ONOR. CHRIS CARDONA: Yes.

ONOR. MARLENE FARRUGIA: Eżatt.

IĊ-CHAIRPERSON: Following id-diskussjoni li kellna llum...

ONOR. GODFREY FARRUGIA: Ma nixtieqx li ċ-Chair jagħmel ir-rapport hu imma nixtieq li dan isir f’laqgħa oħra.
ONOR. MARLENE FARRUGIA: Għandhom isiru r-rakkmandazzjonijiet u nivvutaw fuqhom! Hekk isiru l-affarijiet!  Mela noqogħdu naħlu l-ħin!

IĊ-CHAIRPERSON: Onor. Farrugia, dan il-Kumitat jista’ jagħti rapport ta’ x’ġie diskuss f’dan il-forum lill-Plenarja, u l-Plenarja mbagħad tiddeċiedi hi liema hi l-aħjar triq ‘il quddiem. 

ONOR. MARLENE FARRUGIA: Il-Kumitat jista’ jagħti rakkmandazzjonijiet ukoll, Mr Chairman.  Nissuġġerilek li twassal lil dan il-Kumitat biex jagħti r-rakkmandazzjonijiet tiegħu.

IĊ-CHAIRPERSON: Huwa sta għall-Plenarja li mbagħad tiddeċiedi x’inhi l-aħjar triq ‘il quddiem fuq dak li ġie diskuss.

ONOR. MARLENE FARRUGIA: Iva imma l-Plenarja tista’ timxi fuq il-parir li jagħti dan il-Kumitat.

IĊ-CHAIRPERSON: Jien ma nsib ebda oġġezzjoni li nerġgħu niltaqgħu u anke nagħmlu r-rakkmandazzjonijiet tagħna li jkunu jiġbru l-assenza tad-diskussjoni li kellna llum, li kienet waħda ċivilissima, sakemm dħalt inti, Onor. Farrugia.

ONOR. MARLENE FARRUGIA: Qiegħed tinsultani! Jien qgħadt hawnhekk nara l-ksuħat, l-uċuħ ta’ ksuħat. Jidħak bin-nies li hawn preżenti! Imissu jistħi!  (Interruzzjonijiet)

ONOR. GODFREY FARRUGIA: Se nitkellem jien issa, Mr Chairman! Ma bediex ikun ċivili minn meta beda s-Segretarju Parlamentari jgħaddi l-kummenti fil-konfront tal-Onor. Jason Azzopardi! Hemmhekk ma bdietx tkun ċivili l-laqgħa!  (Interruzzjonijiet)

IĊ-CHAIRPERSON: Imma ħadd ma beda jgħajjar lil ħadd!

ONOR. GODFREY FARRUGIA: Le? Mela issa isma’ r-recording!

ONOR. MARLENE FARRUGIA: Dan huwa l-Ministru tal-Agrikoltura li qed jaqbeż għall-bdiewa Maltin u Għawdxin?! (Interruzzjonijiet) Ma jixraqlux ikun ministru tal-agrikoltura jekk biss qed jikkonsidra li dan is-serq minn ħalq iż-Żwieten iseħħ! Imissu jistħi!

IĊ-CHAIRPERSON: L-Onor. Roderick Galdes.

ONOR. RODERICK GALDES: Sur President, jien nixtieq nirringrazzja lil kull min ħa sehem f’din il-laqgħa tal-lum għax verament swiet biex inkunu iktar infurmati, speċjalment bir-riċerka li għamlu s-sinjuri li kienet waħda profonda. Kważi kważi, lanqas il-professjonisti li huma ngaġġati għal dan ix-xogħol ma jagħmlu dik it-tip ta’ riċerka! Permezz ta’ din ir-riċerka, aħna, bħala decision makers, se jkollna iktar informazzjoni biex inkunu nistgħu nieħdu deċiżjoni aktar infurmata.

IĊ-CHAIRPERSON: Naqbel miegħek perfettament. Naġġornaw u nippruvaw nagħmlu appuntament, possibbilment għall-ġimgħa d-dieħla.

Fit-8:46 p.m. il-Kumitat aġġorna.
